
“Ati si angẹli ijọ ni Tiatira kọwe: Nnkan wọnyi ni Ọmọ Ọlọrun wi, Ẹni Ti o ni oju Rẹ bi ọwọ 
ina, ti ẹṣẹ Rẹ si dabi idẹ daradara;

Emi mọ iṣẹ rẹ, ati ifẹ rẹ, ati igbagbọ, ati isin, ati suuru rẹ; ati pe iṣẹ rẹ ikẹyin ju ti iṣaaju lọ.

Ṣugbọn eyi ni Mo ri wi si ọ, nitori ti iwọ fi aaye silẹ fun obinrin ni, Jẹsebẹli ti o pe ara rẹ ni 
wolii, o si n kọ awọn iranṣẹ Mi, o si n tan wọn lati maa ṣe agbere, ati lati maa jẹ ohun ti a pa 
rubọ si oriṣa.

Emi si fi saa fun un lati ronupiwada; ko si fẹ ronupiwada agbere rẹ.

Kiyesi i Emi o gbe e sọ si ori akete, ati awọn ti n ba a ṣe panṣaga ni Emi o fi sinu ipọnju nla, 
bikoṣe bi wọn ba ronupiwada iṣẹ wọn.

Emi o si fi iku pa awọn ọmọ rẹ; gbogbo ijọ ni yoo si mọ pe, Emi ni Ẹni Ti n wadi inu ati ọkan: 
Emi o si fifun olukuluku yin gẹgẹ bi iṣẹ yin.

Ṣugbọn ẹyin ni Mo n sọ fun, ẹyin iyoku ti n bẹ ni Tiatira, gbogbo ẹyin ti ko ni ẹkọ yii, ti ko 
mọ ohun ijinlẹ Satani (bi wọn ti n wi), Emi ko di ẹru miiran ru yin.

Ṣugbọn eyi ti ẹyin ni, e di i mu ṣinṣin titi Emi o fi de. Ẹni ti o ba si ṣẹgun, ati ẹni ti o ba pa 
iṣẹ́ Mi mọ titi de opin, Emi o fun un ni aṣẹ lori awọn orilẹ-ede:

Oun o si maa fi ọpa irin ṣe akoso wọn; bi a ti i fọ́ ohun elo amọkoko ni a o fọ wọn tuutu: bi 
Emi pẹlu ti gba lati ọdọ Baba Mi.

Emi o si fi Irawọ Owurọ fun un.

Ẹni ti o ba ni eti, ki o gbọ ohun ti Ẹmi n sọ fun awọn ijọ.“

TIATIRA

Itan jẹ ki o ye wa pe ilu Tiatira ni o jẹ ilu ti okiki rẹ kere julọ ninu gbogbo awọn ilu mejeeje Iwe Ifihan. Ni 
aarin Mysia ati Ionian ni o wa. Ọpọlọpọ odo ti o kun fun aran mujẹ-mujẹ ni o yi i ka. Ohun ti o dara julọ nipa ilu 
naa ni wi pe o ni ọrọ̀ pupọ nitori agbarijọ ẹgbẹ awọn amọkoko, oniṣẹ awọ, ahunṣọ, apaṣọ-laro, aranṣọ abb., 
ni o wa nibẹ. Ni ilu yii ni Lidia, ẹni ti o n ta aṣọ elese aluko ti wa. Oun ni oyinbo alawọ funfun akọkọ ti Pọọlu 
jere ọkan rẹ fun Kristi.

Idi ti Ẹmi fi yan ilu yii gẹgẹ bi eyi ti o ni awọn ohun ti o jẹmọ́ ẹsin ti igba ijọ kẹrin ni nitori ẹ̀sìn rẹ. Ẹsin ti o 
ṣe pataki julọ ni ilu Tiatira jẹ ti ibọ-oriṣa Apollo Tyrimnaios, ti wọn n ṣe ni aṣepọ pẹlu isin ẹgbẹ awo ọba-nla. 
Apollo ni oriṣa oorun ati igba keji baba rẹ, Zeus. A mọ ọn si “ayẹbi-danu;” O ṣe akoso lori ofin ẹsin ati ètùtù ati 
ṣiṣe atunṣe fun ijẹbi tabi iṣẹ ibi. Plato sọ nipa rẹ wi pe, “O n ṣalaye awọn ilana tẹmpili, awọn irubọ ati awọn 
iṣẹ-isin si awọn oriṣa, bẹẹ naa ni o n ṣalaye awọn ètùtù nipa iku ati iye lẹyin iku pẹlu fun awọn eniyan.” O n 
sọ imọ nipa ọjọ iwaju ati ifẹ baba rẹ di mímọ̀ fun awọn eniyan nipasẹ awọn awíṣẹ ati aworo. Ni Tiatira, aworo 
obinrin ti n joko lori aga ẹlẹsẹ mẹta ni n ṣe eto ẹsin, ti si n jiṣẹ rẹ nigba ti o wa ninu ẹ̀ẹ̀gùn ẹmi oriṣa naa.

Agbara ẹsin yii tobi pupọ. Agbara nla yii ki i ṣe nitori awọn ijinlẹ rẹ nikan, bikoṣe wi pe ko si ẹni ti o lee jẹ 
ọmọ ẹgbẹ awọn oniṣẹ-ọwọ àṣelà bikoṣe wi pe o jẹ abọriṣa Apollo. Ẹnikẹni ti o ba fi aake kọri wi pe oun ko ni 
darapọ mọ awọn apejẹ ibọriṣa ati awọn erékéré iwa-aimọ ati iṣekuṣe yii ni wọn kogba laaye rara lati jẹ ọmọ-
ẹgbẹ awọn oniṣẹ-ọwọ ti ìgbà ọgọrun ọdun kin-in-ni L.I.A.O. Ki a to lee ka ni si gbajumọ ni awujọ tabi ki eniyan 
to lee ṣiṣe gẹgẹ bi oniṣowo, iru ẹni bẹẹ ni lati jẹ oloriṣa akunlẹbọ paraku ninu iwa ati iṣe.

Ohun ti o yẹ fun akiyesi pataki ni wi pe orukọ Tiatira yii gan an tumọsi, “Obinrin ti n Tẹgaba.” Nitori eyi, 
ohun ti o mu ki igba ijọ yii yatọ si awọn iyooku ni agbara ti ko lẹ́gbẹ́, ani agbara ti n fi iwa ika ati onroro gbogun 
ti ohun gbogbo, ti o si n ṣẹgun ohun gbogbo, ti o si n jọba pẹlu agbara ailopin ati iwa onroro. Wayi o, obinrin ti 
n tẹgaba ni nnkan ti o buru julọ lori ilẹ-aye. Ọkunrin ọlọgbọn julọ ti aye ti i ri ri, ni Solomọni, o si wi pe,

“Mo fi aya mi si i lati mọ, ati lati wadi, ati lati ṣe afẹri ọgbọn ati oye, ati lati mọ iwa buburu 
were, ani ti were ati ti isinwin:

Mo si ri ohun ti o koro ju iku lọ, ani obinrin ti aya rẹ i ṣe idẹkun ati àwọ̀n, ati ọwọ rẹ bi ọbara: 
ẹnikẹni ti inu Ọlọrun dun si yoo bọ lọwọ rẹ; ṣugbọn ẸLẸSẸ ni a o ti ọwọ rẹ mú.

Kiyesi i, eyi ni mo ri, bẹẹni oniwaasu wi, ni wiwadi rẹ ni ọọkọkan lati ri oye,

Ti ọkan mi n wakiri sibẹ, sugbọn emi ko ri: ọkunrin kanṣoṣo ninu ẹgbẹrun ni mo ri; sugbọn 
obinrin kan ninu gbogbo awọn wọọnni, emi ko ri,“

Oniwaasu 7:25-28.

Pọọlu wi pe,

“Emi ko fi aṣẹ fun obinrin lati maa kọni tabi lati TẸGABA lori ọkunrin.”

Lati inu ọgba Idẹni titi di oni ni obinrin ti n gbiyanju lai kaarẹ ti o si n yege lati tẹgaba lori ọkunrin, loni gan 
an, aye ti di aye obinrin, oriṣa akunlẹbọ ilẹ Amẹrika si jẹ obinrin onihoho goloto. Gẹgẹ bi oriṣa obinrin ti o jabọ 
lati awọsanmọ (ranti wi pe apa rẹ irin ni) ṣe jẹ ohun ti a fi dá igba ijọ akọkọ, tabi Igba Ijọ Efesu mọ, bẹẹ naa ni 
agbara rẹ ti wá pọ sii titi ti o fi gba aṣẹ patapata, eyi ti ko lẹgbẹ, iru agbara nla yii ni o fi ogboju gbà nipa iwa 
ati iṣẹda rẹ ti o le koko bi irin.

Ko yẹ ki obinrin ni iwa-ẹda ti o le koko bi irin. Gẹgẹ bi Ọrọ Ọlọrun ti wi, o yẹ ki o wà ni itẹriba fun ọkunrin 
ni. Eyi ni a palaṣẹ fun un. Bẹẹ ni iwa-ẹda obinrin ti o ba jẹ obinrin tootọ, ani obinrin gidi yoo ri. Eyi ko sọ ọ di 
ohun ìnuṣẹ̀ tabi ẹru. Ko si ọkunrin gidi ti yoo sọ obinrin di ohun ìnusẹ̀. Ṣugbọn obinrin yoo fẹ wà labẹ aṣẹ 
ọkunrin, ki i ṣe lati jọba le ọkunrin lori, nitori ọkọ ni baálé ile. Bi ó ba ṣe lodi si iru ẹni ti Ọlọrun fẹ ki ó jẹ yii, ó ti 
di ẹni idibajẹ ni. Ọkunrin k'ọkunrin ti o ba gba obinrin laaye lati maa pasẹ le oun lori ti lodi si ilana Ọlọrun, 
bakannaa, o si ti di ẹni idibajẹ. Idi ni yii ti obinrin KO GBỌDỌ ṢE WỌ ASỌ ỌKUNRIN TABI KI O GE IRUN 
ORI RẸ. Laealae ko gbọdọ fi aṣọ ọkunrin kan ọrun tabi ki o ge iru ori rẹ. Nigba ti ó ba ṣe eyi o n yọjúràn si 
ohun ti o jẹ ti ọkunrin ni yẹn, o n gba iṣakoso lori ọkunrin, o si n sọ ara rẹ di ẹni idibajẹ ni. Nigba ti obinrin ba 
si sọ wi pe, aga iwaasu ni o kan fun oun, ohun ti a PA LAṢẸ WI PE KO GBỌDỌ ṢE, o n fi iru ẹmi ti n gbe 
inu rẹ han ni. Jijẹ obinrin ti n tẹgaba lori ọkunrin jẹ iṣodi-si-Kristi, awọn iru Ijọ Aguda Roomu si n bẹ ninu iru 
obinrin bẹẹ, bi o tilẹkọ̀ jalẹ jalẹ wi pe ko ri bẹẹ. Ṣugbọn nigba ti o ba KAN ỌRỌ ỌLỌRUN.Jẹ ki Ọlọrun jẹ 
Olootọ ki gbogbo ọrọ eniyan jẹ eke. Amin.

Jẹki a pada lọ si atetekọṣe. Ninu ohun gbogbo ti Ọlọrun da, ari ẹda alaaye bi a ṣe mọ ọn loni, Ọlọrun da 
ohun gbogbo ni meji-meji, akọ ati abo. Adiyẹ meji ni o wa—akukọ ati agbebọ. Maalu meji ni o wa, abo ati akọ. 
Bẹẹ lo si ṣe ri lọ. Ṣugbọn nigba ti o kan eniyan, eniyan kan pere ni Ọlọrun da. Wọn ki i ṣe meji. A da Adamu 
ni aworan Ọlọrun, ọmọkunrin Ọlọrun ni. Gẹgẹ bi ọmọkunrin Ọlọrun, a ko lee dan an wo ki o si ṣubu. Eyi jẹ 
ohun ti ko lee ṣe-i-ṣe. Nitori naa, Ọlọrun lo ẹda ti a mu jade lati ara ọkunrin lati mu iṣubu eniyan wa. A ko da 
obinrin taarata lati ọwọ Ọlọrun gẹgẹ bi ogidi ohun elo Rẹ ọtun. Ara ọkunrin ni a ti mu obinrin jade. Nitori wi pe 
Ọlọrun mu un jade lati ara ọkunrin, o yatọ gedegede si awọn abo iyooku ti Ọlọrun da. A lee tan an jẹlati ṣe 
panṣaga tabi agbere. Ko si abo miiran ti Ọlọrun da ti o lee hu iwa aimọ, ṣugbọn o fẹrẹ ma si igba ti a ko lee 
sunmọ obinrin.

Ailera yii ni eṣu lo lati tan an jẹlati ṣe panṣaga pẹlu ẹranko-ti-a-palarada-di-ejo. Eleyi ti mu obinrin wá si 
ipo ti o yatọ gedegede niwaju Ọlọrun ati Ọrọ Rẹ. Lọna kan, oun ni apẹẹrẹ ohun idọti, ẹlẹgbin ati ohun irira, ni 
idakeji, oun ni apẹẹrẹ ohun gbogbo ti ko lẹgbin, ti o lẹwa, ti o mọ gẹgẹ bi ibugbe Ẹmi Mimọ ati awọn ibukun 
Ọlọrun. Lọna kan, a pe e ni obinrin agbere naa ti o ti mu waini awọn agbere rẹ ni amuyo. Lọna keji, a n pe e 
ni Aya Kristi. Lọna kan, a n pe e ni Babiloni Ijinlẹ, ohun irira niwaju Ọlọrun, ati ni idakeji, a n pe e ni 
Jerusalẹmu Titun, iya wa. Lọna kan, o jẹ ohun ẹlẹgbin, oniṣẹ ibi ati oniwakiwa to bẹẹ gẹẹ ti a fi ju u sinu 
adagun ina gẹgẹ bi ibikan ṣoṣo pere ti o yẹ ẹ. Lọna keji, a ka a yẹ fun Ọrun, o si n joko lori Itẹ pẹlu Ọlọrun 
gẹgẹ bi ibikan ṣoṣo naa ti o yẹ fun iru ayaba bayi.

Ni igba ijọ Tiatira yii, o jẹ OBINRIN TI N TẸGABA. O jẹ Babiloni Ijinlẹ. Oun ni Jẹsebẹli wolii-obinrin eke 
naa. EEṢE? Nitori obinrin tootọ n tẹriba fun Ọlọrun ni, Kristi ni ori obinrin naa. Ko ni ọrọ miiran bikoṣe Tirẹ, ko 
ni ero miiran bikoṣe Tirẹ, ko ni idari miiran bikoṣe Tirẹ. Ṣugbọn bawo ni ti ijọ yii? O ti taari Ọrọ Ọlọrun danu, 
Bibeli ati awọn iwe ti a kayẹ eyi ti awọn oniwa-bi-Ọlọrun kọ ni o ti parun. O ti yọ ida pa awọn ti yoo waasu 
Otitọ. O ti di oludari awọn ọba, awọn ọmọ-alade ati awọn orilẹ-ede, ani o n ṣakoso awọn ọmọ-ogun, o si n 
tẹnumọ ọn wi pe oun ni ara Kristi tootọ ati wi pe awọn poopu rẹ ni arọpo-Kristi. Eṣu ti tan an jẹ patapata, titi 
oun paapaa naa si fi di atannijẹ. Aya Satani ni, o si ti bi awọn ọmọ aale ẹsin fun un.

Ni gbogbo Igba Okunkun Ijọ ni o tẹgaba. Fun ẹẹdẹgbẹrun ọdun ni o lọ-ni-lọwọ-gba, ti o si parun. O pa 
iṣẹ-ọna ati ẹṣọ run, o run sayẹnsi, ko si ohun miiran ti o ti ọwọ rẹ jade ju iku lọ to bẹẹ gẹ ti imọlẹ Otitọ fẹrẹ



3Igba Ijọ Tiatira

poora tan, ti imọlẹ ti o ku ko ju aranlọ oṣupa lọ.Ororo ati ọti waini ti fẹrẹ gbẹ tan patapata; sugbọn bi o tilẹ jẹ 
wi pe o jọba lori gbogbo ilẹ aye, o si kan an nipa fun gbogbo eniyan lati di ọmọ ijọba rẹ, awọn agbo kekere 
kan wa ti o jẹ ti Ọlọrun, ti Ọrun jẹ ilu ibilẹ wọn, awọn wọnyi ni ko si tó fi ọwọ kan. Ọlọrun daabo bo agbo 
agutan kekere Rẹ a ko si lee pa wọn run. Ijọ Roomu yii jẹ abọriṣa ati ẹni ibi gẹgẹ bi ayaba Atalia, ẹni ti o 
gbiyanju lati pa gbogbo awọn ọmọ alade, ti o si fẹrẹ ṣe aṣeyọri, ṢUGBỌN ỌLỌRUN DA ỌKAN SI, ara ẹni ti 
ọpọlọpọ olododo ti jade. Bẹẹ naa ni Ọlọrun da agbo kekere kan si ni igba okunkun oru ọlọdun gbọọrọ yii, ninu 
Otitọ wọn si ni Luther ti dide ni ẹyin-ọ-rẹyin.

Ẹnikẹni ti o ba mọ ohunkohun nipa IjọAguda Roomu ati ilana ijọsin rẹ yoo lee sọ idi ti Ẹmi Ọlọrun fi yan 
ilu Tiatira lati duro fun ijọ ni Igba Okunkun. Ohun ni yẹn, kedere ni o wa niwaju wa.

IGBA IJỌ TIATIRA

Igba Ijọ Tiatira ni o gun julọ ninu gbogbo awọn igba ijọ, o si pẹ to ẹdẹgbẹrun ọdun, lati ọdun 606 de 1520.

OJIṢẸ-OHUN-ỌLỌRUN

O pẹ ti ijọ ti fọ́ si ẹgbẹ ti Iwọ-oorun ati ti Ila-oorun. Lati igba de igba ni atunjọṣe kan maa n dide, yala ninu 
ọkan tabi lati inu awọn abala ijọ mejeeji, yoo si dari ọ̀wọ́ ijọ kan sinu ibaṣepọ ti o jinlẹ si i pẹlu Ọlọrun fun igba 
diẹ. Iru ọkunrin bẹ ẹ ti o dide ni Iwọ-oorun ni Francis ara ilu Assisi. Ni tootọ, o ṣe aṣeyọri fun igba diẹ sugbọn 
ni igbẹyin-gbẹyin awọn alagbara Ijọ Roomu tẹ iṣẹ rẹ rì. Peter Waldo ara ilu Lyons, oniṣowo nla ti o fi iṣẹ ati 
igbe-aye òwò ṣíṣe rẹ silẹ di ẹni ti o ṣiṣẹ takuntakun fun Oluwa, ti o si fa ọpọlọpọ eniyan wa sọdọ Rẹ; ṣugbọn 
poopu doju iṣẹ rẹ de, o si lee jade kuro ninu ijọ. Ko si ọkan ninu awọn ẹgbẹ mejeeji naa, yala ti Iwọ-oorun tabi 
ti Ila-oorun ti o ni ẹni kankan láàárín wọn ti a lee pe ni ojiṣẹ-Ohun-Ọlọrun si igba ijọ yii ti a ba yẹ wọn wo ninu 
imọle Ọrọ Ọlọrun. Ṣugbọn ṣa o, awọn ọkunrin meji kan wa ni Erekuṣu ilẹ Gẹẹsi ti iṣẹ-iriju wọn ninu iwaasu 
Ọrọ Ọlọrun ati ìṣe kun oju oṣuwọn ti a ba fi Ọrọ Ọlọrun ṣe idiwọn wọn. Awọn ni Patrick Mimọ ati Columba 
Mimọ. Columba Mimọ ni Ẹmi yan gẹgẹ bi ojiṣe-Ohun-Ọlọrun fun igba Ijọ yii.

Bi o tilẹ jẹ wi pe Columba Mimọ ni ojiṣẹ-Ohun-Ọlọrun fun igba Ijọ Tiatira, mo fẹ fi ẹnu ba diẹ nipa igbesi 
aye Patrick Mimọ gẹgẹ bi apẹẹrẹ fun wa, ati lati fihan wi pe irọ gbuuu ni pípè ti ijọ Roomu pe Patrick Mimọ ni 
ọmọ ijọ rẹ,bi o ṣe jẹ irọ pẹlu wi pe Joan ọmọ ilu Arcjẹ ọmọ ijọ Roomu. Ẹgbọn Martin Mimọ lobinrin ni o bi 
Patrick ni ileto Bonavern ni eti bebe odo Clyde.

Ni ọjọ kan bi o ti n ṣere leti bebe odo naa pẹlu awọn arabinrin rẹ meji, awọn ọlọṣa-oju-omi yọ si wọn, 
wọn si ji awọn mẹtẹẹta gbe lọ. Ibi ti awọn arabinrin rẹ lọ ẹnikẹni ko mọọn, ṣugbọn Patrick (ẹni ti orukọ rẹ gidi 
n ṣe Succat) ni a ta fun baalẹ kan ni Ariwa Ireland. Iṣẹrẹ ni lati maa tọju awọn ẹlẹdẹ. Lati ṣe eleyi o bẹẹrẹ si 
sin aja. O kọ awọn aja rẹ dara to bẹẹ gẹ ti ọpọlọpọ eniyan fi n wa lati ile ati oko lati ra wọn. Nitori aini ara ati 
ọrẹ, o yi pada si Ọlọrun, O si gba ọkan rẹ la.

Lẹyin eyi ni ifẹ lati sa àsálà ati lati pada si ile lọdọ awọn obi rẹ kiakia dide ni ọkan rẹ. O ṣe eto kan eyi ti o 
jẹ ki o lo ọgbọn rẹ gẹgẹ bi ẹni ti o mọ aja kọ daradara lọna to ga. O kọ awọn aja naa lati maa dubulẹ le oun, ki 
wọn bo oun mọlẹ daradara lai mira titi oun yoo fi pasẹ fun wọn. Bẹẹ ni o ṣẹlẹ ni ọjọ kan ti olowo rẹ ta ọpọlọpọ 
aja, Patrick paṣẹ fun awọn aja naa ayafi olori wọn wi pe ki wọn wọ inu ọkọ oju omi naa. Olori awọn aja naa ti 
o paṣẹ fun pẹlu ami ìkọ̀kọ̀ kan sa lọ, o si kọ̀ lati wọ ọkọ oju-omi naa. Bi olowo Patrick ati ẹni ti o ra awọn aja 
naa ṣe n gbiyanju lati wa aja naa, Patrick wọ ọkọ oju-omi naa, o si fi ami sọ fun awọn aja iyooku ki wọn 
dubulẹ le oun mọlẹ. Pẹlu feere o pe olori awọn aja naa lati wa si inu ọkọ oju-omi ki o si dubulẹ le oun mọlẹ. 
Niwọn igba ti a ko ri Patrick nibikibi mọ, ẹni ti o ra awọn aja naa ta igbokun-ọkọ oju-omi o si fi ebute silẹ.

Nigba ti Patrick ri i daju wi pe olori ọkọ oju-omi naa ti rin jinna ju lati pada sẹyin Patrick fun awọn aja naa 
ni ami miiran ti o mu ki awọn aja naa bẹẹrẹ irukerudo. Nigba naa ni Patrick farahan ti o si sọ fun olori ọkọ naa 
wi pe ayaafi bi o ba gbà lati sọ oun kalẹ ni ilu oun, oun yoo pasẹ ki awọn aja naa ma ba ariwo-ija wọnlọ, oun 
yoo si ti ipa bẹẹ gba akoso ọkọ naa.

Ṣugbọn Kristiani ni olori ọkọ naa, nigba ti o si gbọ itan ọmọkunrin yii, tayọtayọ ni o sọ ọ kalẹ ni ilu rẹ. 
Nibẹ ni Patrick ti lọ si ile ẹkọ Bibeli, o si pada wa si Ireland ni bi ti o ti fi Ọrọ Ọlọrun, agbara Ọlọrun, ati ọ̀gọ̀ọ̀rọ̀  
iṣẹ-iyanu jèrè ẹgbẹẹgbẹrun ọkan fun Oluwa. Ko fi igba kan ri lọ si ilu Roomu, bẹẹ ni Ijọ Roomu ko fi igba kan 
ri ran an jade lati waasu. Ṣugbọn otitọ ọrọ naa ni wi pe, ni igbẹyin-gbẹyin, nigba ti Roomu fi ẹṣẹ mulẹ tan lori 
erekuṣu yii, ti wọn si ri i wi pe anfaani rẹ ṣi silẹ, wọn pa lile ni ọkẹ marun-un Kristiani ninu awọn ti o dide 
láàárín ọpọlọpọ ọdun lati ara awọn Kristiani akọkọ ti Patrick Mimọ jere fun Oluwa.

Ni bi ọgọta ọdun lẹyin iku Patrick Mimọ, a bi Columba ni Ijọba Ibilẹ Donegal, ni Ariwa Ireland si ẹbi ọba 
Fergus. O di ọjọgbọn ti o jafafa, ti o fi ọkan ati ara fun iwe kikọ, o si kọ ọpọlọpọ ẹsẹ Bibeli ni akọsori. Ọlọrun 
pee pẹlu ohun àfetí-gbọ́ lati jẹ akiri-waasu. Lẹyin ti o ti gbọ Ohun Ọlọrun, ohunkohun ko lee daa duro mọ, iṣẹ-
iriju-iwaasu rẹ ti o kun fun iṣẹ-iyanu tilẹ jẹ ki ọpọ awọn onpitan ka a yẹ si ẹni ti o pọwọle awọn apọsteli. Iṣẹ-

iriju-iwaasu Ọrọ Ọlọrun rẹ ni agbara to bẹẹ gẹẹ, nipasẹ awọn iṣẹ-ami ti o ga ju ti ẹda lọ ti o tọ ọ lẹyin, de ibi ti 
awọn kan(paapaa julọ awọn akẹkọ ni Roomu) fi ro wi pe asọdun wa ninu awọn akọsilẹ nipa ọkunrin yii.

Ni ọkan ninu awọn irin ajo ikiri-waasu rẹ, bi o ṣe sunmọ ilu olodi kan, o ri i wi pe a ti ti ilẹkun odi ilu naa 
mọ oun. O gbe ohun rẹ soke ninu adura wi pe ki Ọlọrun sọkalẹ ki O si fun oun laaye lati ri awọn eniyan naa 
ki oun lee waasu fun wọn. Ṣugbọn bi o ṣe n gbadura awọn pidanpidan aafin bẹẹrẹ si dun koko mọ ọn pẹlu 
ariwo nla. Nigba naa ni o bẹẹrẹ si kọ orin-iyin kan. Bi o ti n kọ ọ, Ọlọrun jẹ ki ohun rẹ lọ soke to bẹẹ gẹẹ ti o fi 
bo ohun awọn keferi naa mọlẹ. Lojiji, awọn ẹnu ibode naa ṣi gbagada funrara wọn. O wọ ilu naa, o si waasu 
Ihinrere, o si jere ọpọlọpọ ọkan fun Oluwa.

Ni igba miiran ẹwẹ, nigba ti a se e mọ ode ileto kan, bi o ṣe pẹyinda lati maa lọ, aisan lile buruku kan 
kọlu ọmọkunrin baalẹ ileto naa loju-ẹṣẹ, o si wa ni ẹsẹ-kan-aye, ẹsẹ-kan-ọrun. Ni ẹyẹ-o-sọka ni wọn wa 
Columba Mimọ ni awari, wọn si pe e pada. Nigba ti o gba adura igbagbọ, a mu ọmọkunrin naa ni arada 
lẹṣẹkẹṣẹ. Nigba naani anfaani ṣi silẹ ni ilu naa lati ṣiṣẹ ijeere-ọkan nipa Ọrọ Ọlọrun.

Ogidi Ihinrere ti Columba ati awọn ẹlẹgbẹ rẹ waasu tan jake-jado Scotland, O si yi wọn lọkan pada si 
Ọlọrun. Bẹẹ naa ni o tan kalẹ Ireland ati gbogbo Ariwa Ilẹ-awọn-alawọ-funfun. Ọna ti o lo fun itankalẹ Ihinrere 
jẹ ọkan ninu eyi ti, boya awọn ọkunrin bii mejila labẹ olori kan yoo lọ si agbegbe ti ẹnikẹni ko i ti de rí, wọn yoo 
si da ilu kan silẹ fun Ihinrere. Láàárín awọn ọkunrin mejila naa, ni a ti n ri awọn gbẹnagbẹna, olukọni, awọn 
oniwaasu abb., ti gbogbo wọn si ti fẹsẹ mulẹ daradara ninu Ọrọ Ọlọrun ati igbesi-aye mimọ. Wọn a fi odi yii 
ilu ti a tẹdo yii ka. Laipẹ, awọn akẹkọ ati awọn ẹbi ti wọn ni ile ti ara wọn, ni yoo maa kẹkọ ninu Ọrọ Ọlọrun, 
wọn yoo si maa pèsè ara wọn silẹ lati jẹ iranṣẹ Ọlọrun gẹgẹ bi akiri-waasu, olori, ati oniwaasu. Awọn ọkunrin 
wọnyi wà ni ominira lati gbe iyawo, ṣugbọn ọpọlọpọ wọn ko ṣe bẹẹ, ki wọn ki o lee sin Ọlọrun daradara sii. 
Wọ́n kọ̀ lati gba iranlọwọ lati ọwọ ijọba orilẹ-ede, nipa eyi, wọn takete si iṣelu. Dipo ki wọn maa gbogun ti 
awọn ẹsin miiran lai sinmi, wọn fi Otitọ kọni, nitori wi pe wọn gbagbọ wi pe Otitọ, gẹgẹ bi ohun ija, to lati ṣe 
ohun ti Ọlọrun ni lọkan fun wọn lati ṣe. Danfo gedegbe ni wọn duro, laini ohunkohun í bá ijọ Roomu ṣepọ.

Columba Mimọ ni oludasilẹ ile ẹkọ Bibeli nla kan ni erekuṣu Hy (ni apa guusu iwọ-oorun eti bebe 
Scotland). Nigba ti o de erekuṣe yii, ibẹ jẹ aṣalẹ, o si kun fun okuta to bẹẹ gẹẹ ti ko lee mu ounjẹ ti o to fun 
wọn jade. Ṣugbọn bi Columba ṣe n fi ọwọ kan gbin irugbin ni o ṣe n gbe ọwọ keji soke ni adura si Ọlọrun. 
Loni erekuṣu yii jẹ ọkan ninu awọn ilẹ ti o lọra julọ ni orilẹ aye. Lati inu erekuṣu ti a tẹdo lori Bibeli yii ni 
ọpọlọpọ awọn ọjọgbọn nlanla ti a fi ọgbọn ati agbara Ọlọrun jinki ti jade lọ.

Nigba ti mo ka itan igbesi aye iranṣẹ Ọlọrun nla yii ati nipa awọn iṣẹ ribiribi ti o gbe ṣe, o bà mí lọkan jẹ 
lati ri i wi pe agbara ijọ Roomu, ti n ṣe ifẹkufẹ lati mu gbogbo eniyan wa si abẹ igbekun rẹ, wá ni igbẹyin-
gbẹyin lati dibajẹ awọn ilu ti a ti tan Ihinrere kalẹ wọnyi, o si pa Otitọ ti Columba kọni run.

IFI-ARA-ẸNI-HAN

Ifihan 2:18,

“Ati si angẹli ijọ ni Tiatira kọwe: Nnkan wọnyi ni Ọmọ Ọlọrun wi, Ẹni Ti o ni oju Rẹ bi ọ̀wọ́  
ina, ti ẹsẹ Rẹ si dabi idẹ daradara.”

Iṣipaya Ẹni Ti Ọlọrun I ṣe si Igba Ijọ Tiatira ni wi pe, Jesu ni Ọmọ Ọlọrun. Nigba kan ri, nigba ti O wá 
gẹgẹ bi eniyan, a mọ Ọn gẹgẹ bi Ọmọ Eniyan naa. Ṣugbọn lati igba yii lọ, a ko mọ Ọn nipa ti ẹran ara mọ. Ki 
I ṣe Ọmọ Eniyan naa, Wolii Nla-a-nì, Ẹni Ti o mu gbogbo asọtẹlẹ ṣẹ ninu Ara Rẹ mọ́. Ọmọ Bíbí kanṣoṣo naa 
ti pada si ookan aya Baba. Bayi, a mọ Ọn nipa agbara ajinde. O ti jinde, O si ti Tikalararẹ gba agbara nla Rẹ, 
O ga ju ohun gbogbo lọ, O n jọba lori ohun gbogbo fun iyin ogo Oun Tikalararẹ. Ko ni ba ẹnikẹni pin ninu ogo 
Rẹ. Ko si ni jọwọ ipo Rẹ gẹgẹ bi Olori ijọ fun ẹnikẹni.

O boju wolẹ wo Tiatira, O si ri i wi pe láàárín ilu naa ati ni igba ijọ kẹrin a fi ọla ti n ṣe Tirẹ nikan fun 
ẹlomiiran. Oju Rẹ n buna yẹri-yẹri pẹlu ibinu ati idajọ bi O ṣe ri Apollo ti wọn n bu iyì fun un gẹgẹ bi Omọ 
Ọlọrun, nigba ti o jẹ wi pe Oun nikan ni Ọmọ Bibi kanṣoṣo ti Baba. Bawo ni idajọ Rẹ ṣe gbọdọ korò to lori 
ẹsin igba ijọ Tiatira yii ninu eyi ti awọn ọmọ ijọ ti gbe ọba alayé kan ga si ipo ọla ti wọn si n juba rẹ pẹlu 
atilẹyin agbara ijọba gẹgẹ bi awọn abọriṣa ti n bọ ọmọ oriṣa (Apollo, ọmọ Zeus) naa ti n ṣe. Nitori ohun ti O ri 
gẹlẹ ni yii. Ijọ Aguda Roomu ti o n luwẹ ninu ẹṣin iboriṣa ti o duro lori eto isin oriṣa oorun (Apollo) ti gbe 
ọkunrin kan ga si ipo Ọlọrun (poopu) latari igbeyawo ijọ ati ijọba. Nitori Thomas Aquinas ati Alverus Pelagius 
gbero, wọn si sọ gbangba wi pe: “loju awọn ti o n fi oju ẹmi wo poopu, ki i ṣe eniyan ṣugbọn Ọlọrun gan an 
ni. Ohunkohun ti o ba sọ ni abẹ ge. O lee kede wi pe ohunkohun ti o ba wu oun ni o tọ́, o si lee fi ẹtọ ẹnikẹni 
du u ti o ba tọ́ bẹẹ loju rẹ. Lati ṣeyemeji si agbara kari-aye yii ni lati padanu igbala. Awọn ọta ijọ ti o buru julọ 
ni awọn aladamọ ti o tapa si ajaga igbọran otitọ naa.”

“Alagbawi  kanṣoṣo  ni  o  wa  láàárín  Ọlọrun  ati  awọn  eniyan  ani  Ọkunrin  naa,  Kristi  Jesu

(Ọmọ Ọlọrun)”

Tim. 2:5.

Ṣugbọn Poopu Roomu ti yi Ọrọ Ọlọrun pada. O ti sọ Ọ di, “alagbawi kan láàárín Ọlọrun ati ẹni kan, (ki i 
ṣe awọn eniyan).” Nitori naa bayi, oun ni o n ṣe alagbawi láàárín Alagbawi naa ati awọn eniyan. Ṣugbọn ko si 
alagbawi miiran ayaafi Ọmọ Ọlọrun. Poopu kede igbala nipaṣẹ ijọ Roomu. Ṣugbọn ko si igbala ayafi nipaṣẹ 
Ọmọ Ọlọrun. Alábájọ ti oju Rẹ n ṣana ninu idajọ amu-bi-ina. Alábájọ ti ẹṣẹ Rẹ fi dabi idẹ daradara bi o ṣe 
duro pẹlu imura silẹ lati tẹ awọn ijọba buburu aye yii di àtíkè ati eruku. A dupẹ lọwọ Ọlọrun fun awọn ẹsẹ ti o 
ni agbara bi idẹ wọnyi. Wọn ti la idajọ kọja fun wa. Awọn ni ìpìlẹ̀ wa bayi nitori tiwa ni awọn ohun ti O jere. Ni 
inu Rẹ ni idanimọ wá wà, ani ninu Jesu Kristi Ọmọ Ọlọrun.

Ni igba ijọ yii ni a ri i ti ẹsin Musulumi dide, eyi ti o sẹ wi pe Jesu Kristi ni Ọmọ Ọlọrun, ti o si pinnu lati pa 
gbogbo awọn ti wọn pe ara wọn ni ọmọ lẹyin Kristi.

Igba yii pẹlu ni ijọ eke rú ofin Ọlọrun Olodumare kin-in-ni ti o si gberasọ kiakia lati ru ofin keji, nigba ti o fi 
awọn poopu rẹ si ipo Jesu Kristi, ti o si gbe ẹsin ibọriṣa ti o jẹ kan-an-npa kan kalẹ fun awọn eniyan de ibi wi 
pe iku ni fun ẹnikẹni ti o ba sọ wi pe ko si aaye fun awọn ère ati oriṣa ninu ile Ọlọrun. Ni akoko ọba-nla-binrin 
Theodora, lati 842-867 nikan, o ju ọ̀kẹ́ marun-un awọn eniyan mimọ ti a pa latari wi pe wọn ka awọn ere naa 
si ohun ti ko jamọnkankan rara.

Dajudaju igba ijọ yii gbọdọ ronupiwada tabi ki o padanu ohun gbogbo. Ọba Ogo naa wa ni iduro, Ọlọrun, 
ani Ọlọrun gan an—wọn ko naani Ọrọ Rẹ, wọn si ti kọ Oun Funrararẹ silẹ, ṣugbọn ọwọ ati ọkan eniyan ko 
lee rọ̀ Ọ̀ loye. Jẹ ki wọn sẹ Ẹ, sibẹ Oun jẹ Olootọ “Ma bẹru agbo kekere; didun inu Baba rẹ ni lati fun ọ ni 
Ijọba naa. Ati nigba ti Mo ba de pẹlu ẹsẹ idẹ ati oju ti o n ṣana, Emi yoo san yin ni ẹsan, Temi ni idajọ, Emi 
yoo fun yin ni ere,” ni Oluwa wi.

IYIN NLA

Ifihan 2:19,

“Emi mọ iṣẹ rẹ, ati ifẹ rẹ, ati igbagbọ, ati isin, ati suuru rẹ; ati pe iṣẹ rẹ ikẹyin ju ìṣààjú lọ.”

Lẹẹkan si i, a tun ri awọn ọrọ ìṣààjú kan naa, “Mo mọ awọn iṣẹ rẹ.” Ọmọ Ọlọrun Funrararẹ wi pe, “Gba 
mi gbọ nitori awọn iṣẹ naa gan an.” Nigba ti O wa laaye lori ilẹ aye, Kristi sọ bi awọn iṣẹ Rẹ ti ṣe pataki to. 
Ọlọrun yan awọn iṣẹ ti O ṣe tẹlẹ ni, lati lee mu ki awọn eniyan ni igbagbọ ninu Rẹ. Wọn kó ipa pataki ninu 
iṣẹ-iriju-iwaasu Rẹ.

Ẹmi Mimọ Rẹ ninu Pọọlu Apọsteli wi pe,

“Awa ni iṣẹ-ọwọ Rẹ ti a da ninu Kristi Jesu si awọn iṣẹ-rere ti Ọlọrun ti yantẹlẹ pe ki awa ki o 
lee maa rin ninu wọn.”

Efesu 2:10.

Awọn iṣẹ wọnyi wà lati fun ni ni igbagbọ ninu Rẹ nitori wi pe wọn yoo fi bi a ṣe ba A tan han, eyi ti Pọọlu 
pe ni, “dida wa ninu Rẹ.”

Wayi o, laelae, iṣẹ ko lee rọpo igbagbọ ninu Ọlọrun fun igbala wa. Ṣugbọn iṣẹ yoo fihan wi pe a ti gba A 
gbọ. Awọn iṣẹ rere ko lee gba ọ̀ la ṣugbọn wọn yoo jẹ jade ninu ìgbésí ayé ti a ti gbala gẹgẹ bi eso fun 
Ọlọrun. Mo gba wi pe o yẹ ki a ṣe iṣẹ rere. Bi eniyan ko tilẹ tii ni igbala ọkan, o yẹ ki o ṣe iṣẹ rere, ki o si saa 
gbogbo ipa rẹ lati ṣe iṣẹ rere. Ohun ti o buru jai niwaju Ọlọrun ni wi pe ki awọn eniyan maa ṣe iṣẹ ibi, ki wọn 
si maa sọ wi pe ti Oluwa ni awọn n ṣe. Eleyi ni awọn biṣọọbu, awọn poopu ati awọn alaṣẹ Roomu n ṣe. 
Wọn n paniyan, wọn n sọ ni di alaabọ ara, wọn si n ṣe oriṣiiriiṣi ibi ni Orukọ Oluwa. Igbesi-aye ti wọn gbé lodi 
patapata si ohun ti Ọrọ Ọlọrun kọ́ ni. Ni ìgbà ibi ti a n wi yii, awọn onigbagbọ ododo tan bi imọlẹ ninu okunkun 
bi wọn ko ti dẹkun iṣẹ rere ṣiṣe; ti wọn n fi ibukun rọpo epe, ti wọn si n ṣe ifẹ-Ọlọrun lati lee bu ọla fun Un bi o 
tilẹ jẹ wi pe ọpọ ninu wọn ni o ku nitori eyi.

Ni ẹsẹ yii, O n gbe oṣuba fun awọn ọmọ Rẹ nitori ti wọn n gbe igbe-aye ti a ti yipada. Iṣẹ-ọwọ wọn jẹri wi 
pe Ẹmi tuntun n gbe inu wọn. Awọn eniyan ri iṣẹ rere wọn wọn si fi ogo fun Ọlọrun. Bẹẹ ni o ri, bi o ba jẹ 
onigbagbọ iwọ yoo ṣe ohun ti o tọ. Awọn iṣẹ ọwọ rẹ yoo fihan wi pe ọkan rẹ tọ́ pẹlu Ọlọrun. Ko ni jẹ wi pe o n 
ṣe oju aye, nitori wi pe iwọ yoo ṣe ifẹ Ọlọrun nigba ti ẹnikẹni ayaafi Ọlọrun ko ri ọ, iwọ yoo si ṣe ifẹ Rẹ bi yoo 
tilẹ la iku lọ.

“Mo mọn ifẹ, iṣẹ-isin, igbagbọ ati suuru rẹ.” Iwọ yoo ri i wi pe a fi ifẹ wọn si aarin 'iṣẹ' ati 'iṣẹ-isin' wọn. 
Nibi yii gan an ni o yẹ ki o wa nitori lai si ifẹ, iṣẹ wa ko jẹ itẹwọgba niwaju Ọlọrun, bẹẹ naa si ni iṣẹ-isin wa.

Nigba ti Pọọlu n ba awọn ara Kọrinti sọrọ o wi pe, “Lai si ifẹ emi ko jẹ nnkankan, ohunkohun ti mo ba si ṣe lai 
si ifẹ ko lere fun mi.” Nibi yii ni iwọ yoo ti ri i wi pe awọn onigbagbọ yii kò si ninu ẹgbẹ awọn ti-n-fi-idari-eniyan-
rọpo-Ẹmi Mimọ nì, ti n ṣe iṣẹ gẹgẹ bi ọna igbala tabi ki awọn eniyan lee pọnwọnle. Wọn ṣe awọn iṣẹ wọn 
nipa ifẹ Ọlọrun ti Ẹmi Mimọ ti tú jade si inu ọkan wọn. Ifẹ naa ti n bẹ ninu ọkan wọn jẹ ifẹ Ọlọrun fun awọn 
Tirẹ. Jesu wi pe, “Nipa eyi ni gbogbo eniyan yoo mọn wi pe ọmọ-ẹyin Mi ni yin nigba ti ẹ ba ni ifẹ fun ara yin.” 
Awọn keferi ti wọn ri igbesi-aye awọn Kristiani igba ijọ ìṣààjú wi pe, “Ẹ wo o bi wọn ṣe fẹran ara wọn.” 
Johanu sọ wi pe,

“Ẹni ti o ba ni ifẹ a bi i nipa Ọlọrun.”

Johanu kin-in-ni 4:7.

Mo fẹ ṣe ikilọ kan nihin. Ọrọ Ọlọrun sọ nipa ọjọ ikẹyin wi pe nitori ẹ̀ṣẹ̀ yoo di pupọ, ifẹ ọpọlọpọ yoo di 
tútù. Ni igba ijọ Laodekia, tabi igba ijọ ikẹyin, ifẹ ara ẹni ati ifẹ ohun aye yoo gba ipo ifẹ tootọ si Ọlọrun. A ni lati 
gbaradi lati doju-ija kọ agbara ẹṣẹ ni awọn opin ọjọ yii. Ọpọlọpọ ni a n sé ọkàn wọn le nitori wọn ko i ti mọ 
agbara ẹmi ọjọ ikẹyin yii. Asiko tó bayi lati sunmọ Ọlọrun ki a si jẹ ki O fi ifẹ kún igbesi aye wa, lai jẹ bẹẹ otutu 
ọjọ ikẹyin yii yoo mu wa, a o si kọ Otitọ Ọlọrun silẹ, Ti i ṣe ohun kan pere Ti o lee ran wa lọwọ.

Ninu awọn ọdun ti o ṣokunkun ti o si lẹru wọnni, ajara otitọ duro gbọin-gbọin ninu ifẹ rẹ fun Ọlọrun ati 
awọn ará-ninu-Oluwa. Ọlọrun yin wọn fun eyi.

“Mo mọ iṣẹ isin rẹ.” Jesu wi pe, “Ẹni ti o ba jẹ ẹni nla ju láàárín yin oun ni iranṣẹ fun gbogbo yin.” 
Ọkunrin ọlọgbọn kan sọrọ nipa gbolohun yii. Ohun ti o wi ni yii, “Itan nikan ni o lee fi idi otitọ àṣàyàn ọrọ yii 
mulẹ.” Otitọ ni ohun ti ọkunrin yii wi. Gbogbo awọn ti o jẹ ẹni nla nitootọ ninu itan ni o jẹ iranṣẹ ìlú. Gbogbo 
awọn ti o fi dandan lee wi pe ki a sin awọn; gbogbo awọn ti o lo ipo wọn lati ni awọn eniyan lara, ti o n pọ́n 
awọn eniyan loju ti o si n rẹ́ wọn jẹ; gbogbo awọn ti o maa n lakaaka lati fi gbogbo igba jẹ́ ọga ninu igbesi-aye 
wọn ni wọn n pari igbesi-aye wọn si jijogun itiju. Awọn ọlọrọ paapaa ti ko lo ọrọ wọn ni ọna ti o tọ, ni Ọlọrun 
da lẹbi. Wo inu iwe itan, iwọ yoo ri i wi pe awọn ti o jẹ eni nla ni tootọ ni awọn ti o sin awọn ẹlomiiran. Laelae 
itan ko lee yin awọn ti a ṣe ohun pupọ fun, ṣugbọn titi aye ni a o ma yin awọn ti wọn ṣe ohun pupọ fun awọn 
ẹlomiiran.

Ẹ jẹ ki a fi eleyi yẹ ara wa wo. Gẹgẹ bi Ọmọ Eniyan naa ti wá, ki i se ki a lee sin In bikoṣe lati sin awọn 
ẹlomiiran, bẹẹ naa ni o yẹ ki awa tẹle apẹẹrẹ yii. Ẹ wo o bi O ṣe looṣo ti ẹsẹ awọn Apọsteli ti O si wẹ ẹsẹ 
wọn ti o ti rẹ̀, ti o si dọ̀tí. O si wi pe, “Ẹyin ko mọ ohun ti ẹ ri Mi ti Mo n ṣe nisisinyi ṣugbọn ni ọjọ iwaju ẹyin 
yoo mọ ọn, ṣugbọn ohun ti Mo n ṣe ni o yẹ ki ẹyin naa ṣe pẹlu.” O di iranṣẹ ki Ọlọrun ba lee gbe E ga si ipo ti 
o ga julọ. Ni ọjọ kan ni ibi idajọ awọn ẹni mimọ a o gbọ ti Oun yoo sọ wi pe, “Ku iṣẹ, IRANSẸ rere.” O nira lati 
maa fi igba gbogbo jẹ iranṣẹ. Ni ọjọ kan gbogbo awọn ti o náwó-nọ́ra fun awọn ẹlomiiran yoo joko pẹlu Rẹ 
ninu Itẹ Rẹ. Nigba naa ni wọn yoo ri i wi pe làálàá wọn ko jasi asan. “Jẹ ka ṣiṣẹ f'Oluwa lat' owurọ titi d'alẹ, 
Jẹki a rohin ifẹ iyanu Rẹ, Nigba ti a ba si pari ire ije wa laye, Ta ba si n p'orukọ Lọhun n o wa n'bẹ.”

“Mo mọ igbagbọ rẹ.” Ko sọ nihin bi O ṣe sọ fun Igba Ijọ Pagamu wi pe, “Iwọ di igbagbọ Mi mu.” Ko sọrọ 
nipa igbagbọ Tirẹ bayi, ṣugbọn O n yin wọn nitori iduroṣinṣin wọn. Bi O ti n ṣe eyi, bẹẹ naa ni O fi ẹnu ba, 
“suuru” wọn. Wayi o, iduroṣinṣin ati suuru maa n rin papọ ni.

Ni tootọ suuru ni abajade iduroṣinṣin, nitori wi pe O sọ ni Iwe Jakọbu 1:3 wi pe,

“Idanwo igbagbọ yin n ṣiṣẹ suuru.”

Ko si ọna miiran rara rara lati lee di onisuuru. Nipa idanwo igbagbọ wa ni yoo fi wá.

Roomu 5:3,

“Ipọnju maa n bi suuru ni.”

Bi Ọlọrun ṣe ka abajade suuru si ohun nla to ni a ri ninu Jakobu 1:4,

“Ṣugbọn ẹ jẹ ki suuru ṣiṣẹ aṣepe rẹ ki ẹyin ba a lee jẹ pipe lai ṣe alaini ohunkohun.”

Ifẹ Ọlọrun fun wa ni Pipe. Pipe ti a sọrọ rẹ yii ni suuru - diduro ṣinṣin pẹluỌlọrun ati diduro de E. Eyi ni 
ọna ti a fi n tọ́ iwa dagba ninu wa. Ọlọrun gbe oṣuba iyin fun awọn eniyan mimọ ti Igba Okunkun yii. Wọn ni 
suuru bi awọn ọdọ agutan ti a mu lọ fun pipa. Tifẹ-tifẹ ati ni iduro-ṣinṣin ni wọn sin Ọlọrun. Gbogbo ilepa wọn 
ninu aye ni iṣẹ isin fun Oluwa wọn. Bawo ni ere wọn yoo ti pọ to!

“Mo mọ iṣẹ rẹ; ti ikẹyin si ju ti iṣaaju lọ.”

Dajudaju eyi yẹ fun ifiyesi pataki. Bi okunkun igba ijọ yii ti n pọ si  i,  bi  akọsilẹ  orukọ  ọla  awọn  ajẹri-ku-

Kristi ṣe n gun si i lojoojumọ, bẹẹ ni wọn n ṣiṣẹ takuntakun si i, ti wọn si n fi gbogbo ara ṣiṣẹ isin fun Oluwa 
siwaju si i, ti igbagbọ wọn n pọ si i. Ohun ibanujẹ nla-nla ni wi pe ni igba ijọ Efesu ina ifẹ wọn jo ajorẹyin. Ni 
tootọ, a ko sọ ohunkohun nipa àlékún laala ifẹ ni awọn igba ijọ iyooku bikoṣe ni igba ijọ yii, nigba ti okunkun 
biribiri bolẹ julọ ninu gbogbo awọn igba ijọ ni wọn ṣe iṣẹ-isin fun Un si i ju ti atẹyin wa lọ. Iru ẹkọ nla-nla wo ni 
eleyi jẹ. Iṣẹ isin ifẹ ninu oore-ọfẹ yii si Oluwa ko gbọdọ dawọ duro, kaka bẹẹ, o ni lati maa gbooro si ni. Aṣiiri 
naa ni yii. Jẹ ki ọta gbiyanju lati lu iṣẹ wa si Ọlọrun bolẹ̀ —idahun wa ni àníkún iṣẹ isin wa sii. Nigba ti awọn 
alaarẹ ba fi ibẹru-bojo kigbe, igba yii ni akoko lati ho iho iṣẹgun.

“Mo mọ iṣẹ rẹ, ti ikẹyin ju ti iṣaaju lọ”.

Gẹgẹ bi a ti sọ ṣaaju, Igba Okunkun ni a pe igba ijọ yii nitori wi pe ni tootọ oun ni igba ti o ṣokunkun julọ 
lati ọjọ ti Alaye ti da aye. O jẹ igba ti poopu Innocent Kẹta wa lori oye, eni ti o sọ wi pe oun ni, “arọpo-Kristi-
aṣeyi-o-wu-u, alaṣẹ-waa lori ijọ ati aye,” ẹni ti o bẹrẹ KOOTU-AFIKUPA-AWỌN-OLOOTỌ, eyi ti o jẹ wi pe, 
labẹ idari rẹ, o ta ẹjẹ silẹ ju ti igbakuugba lọ, ayaafi ti Igba-Atunṣe-Ijọ. O jẹ igba ti Iwa-iṣekuṣe-n-jọba, ti awọn 
aṣẹwo n dari awọn poopu. Sagarius Kẹta ní àlè kan, “o si kún ẹgbẹ akọrin poopu pẹlu awọn ale ati ọmọ-ale, 
o si sọ aafin poopu di ibùba awọn ìgárá ọlọsa”. Anastasius Kẹta ni Marozia,ti o jẹ ale Sagarius, fún ni ọrùn 
pa. Johanu Kọkọnla jẹ ọmọ-ale ti Marozia bi. Johanu Kejila jẹ ọmọ-ọmọ Marozia, Johanu yii, “fi ipa ba awọn 
opo ati wundia lopọ, a si pa a ni igba ti ọkọ obinrin ti o n ba ṣe panṣaga fi irunu fun un lọrun ni igba ti o ba a 
lori aya rẹ” O jẹ igba Iyapa awọn poopu nitori ẹgbẹ awọn poopu meji ni o wa (ọkan n ṣeijọba lati Avignon,ekeji 
lati Roomu) wọn n gbe ara wọn ṣépè, wọn si n ba ara wọn ja. Ki i ṣe wi pe awọn poopu wọnyi jẹbi iwa 
iṣekuṣe nikan, (wọn bi ọpọlọpọ ọmọ-ale, wọn bá awọn ọkunrin bi i tiwọn ṣe ìṣe tọkọtaya abb.,) ṣugbọn wọn 
jebi títa ipo oye alufaa fun awọn ti o ba lee gbe owo ti o ga julọ silẹ.

Igba ijọ yii jẹ igba ti Imọlẹ naa ti fẹrẹ ku tan, sibẹ sibẹ awọn ẹtahoro onigbagbọ wọnyi n ṣe laala pẹlu 
gbogbo itara bi okunkun ti n pọ si i titi di igba ti opin ijọ naa ku fẹẹrẹfẹ ti ọpọlọpọ bẹrẹ si i gbiyanju Atunṣe-Ijọ. 
Laala wọn yii gbona to bẹẹ gẹẹ bi Ọrọ Ọlọrun ti sọ nipa igba ijọ naa, “iṣẹ rẹ ikẹyin (opin igba ijọ) ju ti igba 
iṣaaju lọ.”

Ọrọ yii, Tiatira ni oriṣiiriiṣi itumọ ninu eyi ti ọkan ti jẹ, “Ẹbọ Alailopin.” Ọpọlọpọ gbagbọ wi pe eleyi jẹ 
asọtẹlẹ nipa lilo Maasi, eyi ti i ṣe ifi Kristi rubọ ti wọn n ṣe loore-koore. Ero ti o dara gidigidi ni eyi, ṣugbọn o 
ṣeeṣe ki o tun tumọ si ifi-ara-ẹni-rubọ lai sinmi ninu igbe-aye ati ninu laalaa awọn onigbagbọ ti o gba Oluwa 
gbọ ni tootọ.

Ni tootọ awọn eniyan mimọ igba Tiatira yii ni olu-ọmọ, wọn kun fun Ẹmi Mimọ ati igbagbọ, a dá wọn fun 
iṣẹ rere, wọn fi iyin Rẹ han, wọn ko ka igbe-aye wọn si ohun ti o ṣọwọn fun wọn, ṣugbọn wọn fi tayọtayọ 
jọwọ gbogbo ohun ti wọn ni gẹge bi ẹbọ oloorun didun si Oluwa.

ÌBÁ-NI-WÍ

Ifihan 2:20,

“Ṣugbọn eyi ni Mo ri i wi si ọ, nitori ti iwọ ti fi aaye silẹ fun obinrin nì Jẹsebẹẹli ti o pe ara rẹ 
ni wolii, o si n kọ awọn iranṣẹ Mi, o si n tan wọn lati maa ṣe agbere, ati lati maa jẹ ohun ti a pa 
rubọ si oriṣa.”

Wayi o, pẹlu ẹsẹ yii mo fẹ ki o lọ ka ẹsẹ kẹtalelogun ki o si ri ẹri idaniloju ti otitọ nla kan ti mo ti n gbiyanju 
lati mu tọ ọ wa, lati ẹyin wa. “Emi yoo si fi iku pa awọn ọmọ rẹ̀; gbogbo awọn ijọ yoo si mọ wi pe Emi ni Ẹni 
Ti n wa inu ati ọkan.” Lati ẹyin wa ni mo ti n sọ wi pe ijọ meji gan an ni o wa, bi o tilẹ jẹ wi pe Ẹmi n ba awọn 
mejeeji sọrọ ni igba ijọ kọọkan bi ẹni pe ọkan ni wọn. Nihin a sọ oju abẹ níkòó kedere wi pe awọn ijọ wa, bẹẹ 
ni a si tun sọ ọ kedere wi pe awọn kan wa ninu awọn ijọ wọnyi ti ko mọn wi pe Oun ni Ẹni naa Ti n yẹ inu ati 
ọkan wo. Oun yoo wa fi da wọn loju gbangba wi pe bẹẹ ni o ri. Wayi o, awọn ọmọ ijọ wo ni yoo wa jẹ awọn 
eyi ti ko mọn otitọ yii? Lai ṣe aniani awọn ẹgbẹ ajara eke ni, nitori awọn onigbagbọ ododo mọ̀n dajudaju wi pe 
ile Ọlọrun ni idajọ ti n bẹrẹ, ati nitori wi pe wọn bẹru Ọlọrun, wọn n wadi ara wọn ki a ma ba a da wọn lẹjọ.

Wayi o, eeṣe ti Ọlọrun fi n pe awọn ijọ wọnyi ni Tirẹ bi o tilẹ je wi pe ajara eke ni wọn? Otitọ ọrọ naa ni wi 
pe kristiani ni wọn, ṣugbọn wọn ki i ṣe kristiani ti Ẹmi Ọlọrun. Kristiani ninu ara lasan ni wọn. Lasan ni wọn n 
jẹ Orukọ yii. Maaku 7:7, “Ṣugbọn lasan ni wọn n tẹriba fun Mi, ti wọn n fi ofin eniyan kọni dipo Ọrọ Ọlọrun”. 
Ṣugbọn ṣaa o, kristiani ni wọn nitori kin ni a tun lee pe wọn? Musulumi ni Musulumi n ṣe. Ẹsin rẹ niyẹn lai 
naani ọna iyoowu ti o fi n ṣe igbọran si i, ni iwọn igba ti o ti fi ẹnu jẹwọ fun araye wi pe oun gba ohun ti Kurani 
kọ ni gbọ.

Bakan naa, Kristiani jẹ Kristiani niwọn igba ti o gbagbọ wi pe Jesu ni Ọmọ Ọlọrun, a bi I lati inu wundia, 
a kan An mọ agbelebu, O ku, O tun jinde, ati wi pe Oun ni Olugbala araye, abb.. (Otitọ ni wi pe ni Igba Ijọ 
Laodekia awọn eniyan kan yoo wa ti wọn yoo pe ara wọn ni Kristiani nitori wi pe wọn gbagbọ ninu awọn iwa

rere Jesu, nigba ti wọn fun ara wọn ni aṣẹ lati sẹ́ ẹ wi pe Ọlọrun ni Jesu I ṣe. Awọn ọmọ ijọ tí igbagbọ wọn 
duro lori imọ sayẹnsi ati ọgọọrọ awọn ti n waasu Ihinrere Ode-Oni ti ṣe bẹẹ naa). Kristiani alafẹnujẹ ni, ọmọ 
ijọ si ni i ṣe, ṣugbọn ki i ṣe onigbagbọ TOOTỌ tabi onigbagbọ ti o ni Ẹmi Ọlọrun. Onigbagbọ otitọ jẹ ẹnikan ti 
a ti baptisi si inu Ara Kristi, ti o si jẹ ẹya Ara Rẹ. Ṣugbọn sibẹ sibẹ, ilana Ọlọrun ni wi pe ki a má tu èèpò ati 
alikama, ṣugbọn ki wọn maa dagba papọ. Aṣẹ Ọlọrun ni yii. Ọjọ dídìati jíjó wọn n bọ̀, ṣugbọn ko i ti i de.

Nitori naa Ẹmi Ọlọrun n sọrọ si agbo ijọ mejeeji ti o jọ wà papọ yii. Bi O ṣe n yin awọn agbo kan ni O n 
ba awọn agbo keji wi. O ti sọ awọn ohun ti awọn onigbagbọ ododo ṣe ti o dara. Bayi O n kilọ fun ajara eke, O 
si n sọ ohun ti wọn ni lati ṣe ki wọn lee duro pẹlu idalare niwaju Oluwa.

OBINRIN JẸSEBẸẸLI NÌ

Jakọbu Apọsteli fi ipa ti ẹṣẹ maa n tọ han wa.

Jakọbu 1:14-15,

“Ṣugbọn olukuluku ni a n danwo, nigba ti a ba ti ọwọ ifẹkufẹ ara rẹ fa a lọ ti a si tan an jẹ.

Njẹ, ifẹkufẹ naa nigba ti o ba loyun, a bi ẹṣẹ: ati ẹṣẹ naa nigba ti o ba si dagba tan, a bi iku.“

Eyi jẹ apẹẹrẹ ohun ti o ṣẹle gan an ní awọn Igba Ijọ. Bi o ṣe jẹ wi pe ki i ṣe ninu nnkan miiran bikoṣe ero 
lasan ni ẹṣẹ ti n bẹrẹ, bẹẹ naa ni iku ijọ pẹlu ṣe bẹẹrẹ pẹlu ìṣe awọn Niko-laitaini, ti awọn eniyan igba naa ko 
si ka a si nnkan bàbàrà. Awọn ìṣe naa parada, wọn di ẹkọ igbagbọ. Lati inu ẹkọ-igbagbọ, ijọ tẹwọgba agbara 
iṣelu, ibọriṣa si bẹrẹ. Ni Igba Ijọ yii, o gbe wolii obinrin (olukọni tirẹ) dide, o si n tẹsiwaju si i titi di igba ti yoo ba 
ara rẹ ninu adagun ina, nitori ibẹ gan an ni yoo pari irin-ajo rẹ si, ninu iku keji.

Gbogbo ehonu Ọlọrun si igba ijọ kẹrin yii ni a ri ninu ibawi ti O ba wolii obinrin naa, Jesebẹẹẹli wi. Lati 
lee mọ idi rẹ ti O fi ba obinrin naa wi bẹẹ, a ni lati lọ wo itan igbesi-aye rẹ ninu Bibeli nigba naa lọhun, a o wa 
mọ ohun ti o n ṣẹlẹ ni akoko yii.

Ohun akọkọ ti o ṣe pataki gidigidi ti a kọ nipa Jẹsebẹẹli ni wi pe KI I ṢE ọmọbinrin Abrahamu, bẹẹ ni dídi 
ara ẹya Israẹli rẹ ki i ṣe ni ibamu pẹlu ilana Ọrọ Ọlọrun fun gbigba ajeji si inu Israẹli, gẹgẹ bi o ti ri pẹlu Ruutu 
ara Moabu. Ko ri bẹ rara. Obinrin yii jẹ ọmọ Ẹtibaali, ọba Sidoni (Iwe Awọn Ọba Kin-in-ni 16:31) ẹni ti i ṣe 
aworo Asitaate. O gun ori itẹ nigba ti o pa Fẹliisi, ọba ti o jẹ ṣaaju rẹ. Lẹsẹkẹsẹ, a ri i wi pe ọmọ apaniyan ni. 
(Lai si aniani, eyi ran wa leti Kaini). Ọna ti o gba di ara Israẹli ki i ṣe nipa ọna ti Ọlọrun ti la silẹ fun awọn ẹya 
alaikọla lati di ara Israẹli; ṣugbọn o di ara Israẹli nipa IGBEYAWO pẹlu Ahabu, ọba awọn ẹya mẹwa Israẹli. 
Wayi o, idapọ yii gẹgẹ bi a ti ri i ko tẹle ilana Ọlọrun; ti iṣelu ni. Bayi ni a ri i wi pe obinrin yii ti o ti jin-in-giri ninu 
ibọriṣa ko ni ifẹ kankan bi o ti wu ki o kere to lati di olufọkansin Ọlọrun Otitọ Kanṣoṣo. Ṣugbọn o ti bá ara rẹ jẹ́  
ẹ̀jẹ́ wi pe oun yoo yí Israẹli lọkan pada kuro lẹyin Oluwa.

Israẹli (awọn ẹya mẹwa naa) ti mọ ohun ti o jẹ lati fi ori balẹ fun ẹgbọọrọ maalu wura, ṣugbọn wọn ko i ti 
i di abọriṣa paraku, nitori wi pe wọn n jọsin fun Ọlọrun, wọn si gba ofin Mose gbo. Ṣugbọn lati igba ti Ahabu ti 
gbe Jẹsebẹẹli ni iyawo ni ibọriṣa ti bẹrẹ si i peléke lemọ́lemọ́ ni ọna bubuku ni Israẹli. O jẹ igba ti obinrin yii di 
àwòrò ninu awọn ile oriṣa ti o kọ fun Asitaate (Fẹnusi) ati Baali (oriṣa oorun) ni ọ̀rọ̀ orilẹ-ede Israẹli ti 
polúkúrúmuṣu de ibi ti idarudapọ ti bẹ́ silẹ.

Pẹlu eyi lọkan wa, a lee bẹrẹ sii ri ohun ti Ẹmi Ọlọrun n gbe kalẹ ni Igba Ijọ Tiatira yii. Ohun ni yii.

Ahabu gbe Jẹsebẹẹli ni iyawo, o ṣe eleyi gẹgẹ bi arekereke iṣelu lati fun ijọba rẹ ni okun ati lati dena 
ogun. Bayi gẹlẹ ni ijọ ṣe ni igba ti o ṣe igbeyawo labẹ Constantine. Awọn mejeeji darapọ nitori iṣelu, bi o tilẹ jẹ 
wi pe ohun Ẹmi ni wọn fi ṣe bojúbojú. Ko si ẹni ti o lee mu un da mi loju wi pe Kristiani ni Constantine. 
Abọriṣa ti o n lo awọn ohun ti a mọ̀n mọ́ awọn Kristiani ni. O ya agbelebu funfun si ara asà awọn ọmọ-ogun 
rẹ. Oun ni o da ẹgbẹ Akọni Columbus silẹ. O gbe agbelebu kan si ténté ile agogo ile Ọlọrun Sofia Mimọ, eyi ti 
o bẹrẹ aṣa atọwọdọwọ kan.

Ero Constantine ni lati ko gbogbo awọn abọriṣa, awọn Kristaini alafẹnujẹ ati awọn Kristiani tootọ papọ di 
ọkan. Fun igba diẹ o dabi ẹni wi pe yoo ṣe aṣeyọri, nitori awọn ojulowo onigbagbọ ba wọn rin diẹ lati lee ri i 
boya awọn a lee mu awọn ti o ti ṣako lọ pada wa sinu Ọrọ Ọlọrun. Nigba ti wọn ri i wi pe wọn ko lee mu 
awọn ti o ti ṣako lọ pada wa sinu Otitọ, o di dandangbọn fun wọn lati yọwọ-yọsẹ kuro ninu ẹgbẹ oṣelu yii. 
Nigba ti wọn ṣe bẹẹ, a pe wọn ni aladamọ, a si ṣe inunibini si wọn.

Jẹ ki n sọ nihin pe ohun kan naa ni o n ṣẹlẹ lọwọlọwọ loni. Gbogbo awọn eniyan n gbarijọ di ọkan. Wọn 
n kọ Bibeli kan ti yoo tẹ́ gbogbo eniyan lọrun, i baa jẹJuu, Aguda tabi Alatako-ijọ Aguda. Loni wọn ni Igbimọ 
Nikia tiwọn ṣugbọn wọn n pe e ni Igbimọ Agbarijọ Ẹsin Agbaye. Njẹ o mọ ẹni ti agbarijọ yii n ba ja? Awọn ti o 
ni Ẹmi Ọlọrun ni inu ọkan wọn ni. Ki i ṣe awọn ti wọn fi-idari-eniyan-dipo-Ẹmi Mimọ ti wọn n pe ni ẹni ti o ni

Ẹmi Ọlọrun ni mo n sọ. Awọn ti wọn jẹ Pentikọsita nitori a kun ọkan wọn pẹlu Ẹmi Mimọ, ti wọn si ni awọn 
iṣẹ ami ati ẹbun Emi Mimọ ni aarin wọn nitori pe wọn n rin ninu Otitọ ni mo n sọ ni pa rẹ.

Nigba ti Ahabu gbe Jẹsebẹẹli ni iyawo nitori èrè iṣelu, o ta ogun ibi rẹ. Arakunrin, nigba ti o ba darapọ mọ 
awọn ti wọn n fi-eniyan-ṣe-adari-dipo-Ẹmi Mimọ o ta ogun ibi rẹ ni yẹn, o gba a gbọ o, tabi o ko gba a gbọ. 
Olukuluku ẹgbẹ ti o tako IjọAguda ti o ti jade ri kuro ninu rẹ ti o si tun pada sinu rẹ ti ta ogun ibi wọn, nigba ti o 
ba ta ogun ibi rẹ, o dabi Esau lasan-ni—o lee sọkun, ki o sun ẹjẹ, ki o ronupiwada bi o ti lee ṣe to, ṣugbọn ki 
yoo ṣe o ni ire kan. Ohun kan pere ni o lee ṣe, ohun naa si ni ki o,“Jade kuro láàárín rẹ, ẹyin eniyan Mi ki o si 
dẹkun nini ipin ninu ẹṣẹ rẹ!” Wayi o, bi o ba ro wi pe ohun ti mo sọ yii ki i ṣe otitọ, ṣaa dahun ibeere kanṣoṣo 
yii. Njẹ ẹnikẹni ti o wa laaye lee darukọ ìjọ tabi agbekalẹ Ọlọrun kan ti o ni isọji ri, ti o si ṣubu si inu gbigba 
idari-eniyan-dipo-ti-Ẹmi Mimọ, ti o si di ẹgbẹ ti n fi ẹkọ-adamọ-rọpo-Ọrọ-Ọlọrun, ti o tun wa pada bọ si ọdọ 
Ọlọrun lẹyin iṣubu yii? Ka awọn iwe itan-akọsilẹ.O ko lee ri ọkan—ani ọkan ṣoṣo.

Wakati ọganjọ oru ni fun Israẹli nigba ti o darapọ mọ aye, ti o fi awọn ohun Ẹmi silẹ fun ti iṣelu. Wakati 
ọganjọ oru ni ní Nikia nigba ti ijọ ṣe bakan naa. Wakati ọganjọ oru ni nisisinyi nigba ti awọn ijọ n gbarijọ pọ di 
ọkan.

Wayi o, nigba ti Ahabu fẹ Jẹsebẹẹli o gba a laaye lati tẹ ọwọ bọ apo owo orilẹ-ede lati kọ ile oriṣa nla 
meji fun Asitaate ati Baali. Eyi ti a kọ fun Baali tobi to bẹẹ gẹẹ ti o gba gbogbo Israẹli lati jọsin ninu rẹ. Nigba ti 
Constantine ati ijọ ṣe igbeyawo, Constantine fun ijọ ni awọn ile, o kọ awọn pẹpẹ, o si yá awọn ere oriṣa, o si 
fi eto si awọn ipo alufaa ti a to ni isọri-n-sọri eyi ti o ti n fi idi mulẹ bọ diẹdiẹ ki o to di igba yẹn.

Ni igba ti agbara ijọba tẹ Jẹsebẹẹli lọwọ tan, o sọ ọ di kannpa fun awọn eniyan lati gba ẹsin rẹ, o si pa 
awọn wolii ati awọn alufaa Ọlọrun. Ọrọ naa buru to bẹẹ gẹẹ ti Elija, ẹni ti i ṣe ojiṣẹ-Ohun-Ọlọrun fun ọjọ tirẹ fi 
ro wi pe ohun nikan ni o ṣẹ́kù fun Ọlọrun; ṣugbọn Ọlọrun ni awọn ẹgbẹrun meje imiiran ti ko tẹ eekun wọn ba 
fun Baali. Bẹẹ naa ni o ṣe ri loni-o-loni yii láàárín awọn ijọ onigbagbọ-adamọ ti Onitẹbọmi, Metọdisti, Ijọ 
Alagba, abb., wọn ní awọn kan ti yoo jade kuro láàárín wọn ti yoo si pada si ọdọ Ọlọrun. Mo fẹ ki o mọn wi pe 
n ko fi igba kan ri, tabi nisisinyi, lodi si awọn eniyan. Ifi-ẹkọ-adamọ-rọpo-Ọrọ Ọlọrun—ilana ifi-idari-eniyan-
rọpo-Ẹmi Mimọ ni mo lodi si. Mo ni lati lodi si i nitori Ọlọrun korira rẹ.

Wayi o, o yẹ ki a danuduro nihin fun iṣẹju kan lati ṣe atunsọ ohun ti a ti sọ tẹlẹ nipa ijọsin ni Tiatira. Gẹgẹ 
bi mo ti sọ ṣaaju wọn bọ Apollo (ti i ṣe oriṣa oorun) ati ọba-lori-awọn-ọba (emperor) ti i ṣe olori ijọba wọn. 
Wọn pe Apollo yii ni 'a-yẹ-bi-dànù. O n yẹ ibi danu kuro lori awọn eniyan. O n bukun wọn, o si jẹ oriṣa gidi fun 
wọn. O yẹ ki o jẹ olukọni fun awọn eniyan naa. O ṣalaye nipa ijọsin, nipa awọn ilana ẹsin ni tẹmpili, nipa 
awọn iṣẹ-isin fun awọn oriṣa, nipa irubọ ati nipa iku ati iye lẹyin iku. O ṣe eleyi nipa wolii obinrin kan ti ẹmi 
oriṣa naa ma n gun bi o ba ṣe joko lori aga ẹlẹsẹ mẹta. Haa! Ṣe o ye ọ? Wolii obinrin naa ti a n pe ni 
Jẹsebẹẹli ni yẹn, o si n kọ awọn eniyan. Ẹkọ rẹ si n tan awọn iranṣẹ Ọlọrun jẹ, o si n mu wọn ṣe agbere. 
Wayi o, agbere tumọsi, “ẹsin ibọriṣa”. Nipa ti Ẹmi, ohun ti o tumo si ni yii. Idapọ ti ko ba ofin mu ni. Idapọ ti 
Ahabu ati Constantine jẹ eyi ti ko ba ofin mu. Ẹṣẹ agbere ti ẹmi ni awọn mejeeji da. Gbogbo alagbere ni yoo 
pari irin-ajo wọn si inu adagun ina. Bẹẹ ni Ọlọrun wi.

Ẹkọ Ijọ Aguda (abo ni ijọ, obinrin ni) ń sẹ́ Ọrọ Ọlọrun. Poopu ti o jẹ Apollo aye-ode oni ti kọ́ awọn eniyan 
lati darapọ mọ ibọriṣa. Ijọ Aguda ti wa di wolii obinrin eke si awọn eniyan nitori wi pe o ti gba Ọrọ Oluwa kuro 
lọwọ awọn eniyan o si ti fun wọn ni awọn ero tirẹ lori ohun ti idariji ẹṣẹ jẹ, lori ohun ti n mu ibukun Ọlọrun wa; 
o si ti wa de ibi kan ti awọn alufaa rẹ n sọ gbangba gbangba wi pe awọn ní agbara, ki i ṣe lori ilẹ aye nikan 
bikoṣe lẹyin iku pẹlu. Lati ọwọ ara wọn wọn n kọni wi pe ibi ifọni-di-mimọ-lẹyin-iku wa, ṣugbọn eyi ko si ninu 
Ọrọ Ọlọrun. Wọn n kọni wi pe adura, maasi, ati owo lee yi ni nipo pada kuro ni ile-ifọni-di-mimọ-lẹyin-iku si 
ọrun rere. Irọ ni gbogbo ilana ẹsin ti o duro lori ẹkọ rẹ. Ko duro lori ipilẹṣẹ iṣipaya Ọlọrun ninu Ọrọ Rẹ ti o 
daju, ṣugbọn lori awọn irọ Satani ti n ṣe iyanrin ti n ṣipo pada, ti si n rì ni o duro le.

Taara ni ijọ papoda kuro ninu ifi-eniyan-rọpo-Ẹmi Mimọ si inu ifi-ẹkọ-kẹkọ-rọpo-Ọrọ Ọlọrun ati lati ibẹ o 
bẹrẹ si i kọ́ ẹkọ eke lọ. Bi o ṣe ri gẹlẹ re e. Awọn Ọmọ Ijọ Aguda ko gbagbọ wi pe Ọlọrun n be ninu Ọrọ Rẹ. 
Wọn ko gba A gbọ. I ba ṣe wi pe wọn gba A gbọ bẹẹ ni wọn i ba ti ronupiwada ki wọn si jawọ kuro ninu ẹkọ-
kẹkọ wọn, ṣugbọn wọn sọ wi pe Ọlọrun wa ninu ijọ Rẹ. Bi o ba ri bẹẹ eyi sọ Bibeli di itan IjọAguda ni. Ṣugbọn 
ko ri bẹẹ. Wo ṣùtá ti wọn ṣe si itẹbọmi nikan laasan. Wọn yi i pada kuro ninu ibaptisi Kristẹni, wọn sọ ọ di ti 
ibọriṣa ti a n fi apele orukọ ṣe.

Je ki n sọ iriri kan ti mo ni pẹlu alufaa Ijọ Aguda kan fun ọ. Ọmọbinrin kan ti mo ṣe itẹbọmi fun ni igba 
kan ri yipada di ọmọ Ijọ Aguda, nitori naa alufaa fẹ fi ọrọ wa mi lẹni wo nipa rẹ. O bi mi wi pe iru itẹbọmi wo ni 
o ṣe fun ọmọbinrin naa? Mo dahun wi pe itẹbọmi Kristẹni ti i ṣe itẹbọmi kan pere ti mo mọn wi pe o wa ni mo 
ṣe fun ọdọmọbinrin yii. Mo tẹ ẹ bọ omi ni Orukọ Jesu Kristi Oluwa. Alufaa naa sọ wi pe Ijọ Aguda ṣe eyi ri ni 
igba kan. Lẹsẹkẹsẹ mo bere pe nigba wo ni Ijọ Aguda ṣe e bẹẹ, nitori mo ti ka akọsilẹ itan wọn, n ko si ri 
ohun ti o wi yii nibe. O sọ fun mi wi pe o wa ninu Bibeli, ati wi pe Jesu ló da Ijọ Aguda silẹ. Mo beere lọwọ rẹ

wi pe ṣe otitọ ni o ro wi pe Peteru ni poopu akọkọ. Lai ṣiyemeji ni o dahun wi pe Peteru ni poopu akọkọ. Mo 
beere lọwọ rẹ wi pe ṣe a n ṣe awọn máàsì ni ede Latini lati ri i daju wi pe wọn pe peperepe ki wọn ma si baa 
yipada laelae. O dahun wi pe, bẹẹ ni. Mo da a lohun wi pe, wọn ti ṣako lọ jinna rere kuro ninu ohun ti wọn 
gbagbọ ni ibẹrẹ, mo si jẹ ki o di mímọ̀ fun un wi pe bi Ijọ Aguda ba gba Iwe Iṣe Awọn Apọsteli gbọ ni tootọ, 
nigba naa ọmọ Ijọ Aguda atijọ nimo jẹ. O sọ fun mi wi pe Bibeli jẹ akọsilẹ itan Ijọ Aguda, ati wi pe Ọlọrun n bẹ 
ninu ijọ. Mo kọ̀ jalẹ fun un, nitori ninu Ọrọ Ọlọrun ni Ọlọrun wa.

Jẹ ki Ọlọrun jẹ olootọ ki gbogbo eniyan jẹ opurọ. Bi o ba yọ kuro tabi ti o ba fi kun Iwe naa, Ọlọrun ti ṣe 
ileri wi pe Oun yoo bu iyọnu lu awọn ti o ba fi kun Iwe naa, bẹẹ ni Oun yoo yọ kuro ninu Iwe Iye ipa awọn ti 
wọn ba gbojugboya lati yọ ohun kan kuro ninu Rẹ. Iwe Ifihan, 22:18,19.

Jẹ ki n fi han an ọ bi Ijọ Aguda Roomu ṣe gbagbọ wi pe Ọlọrun wa ninu ijọ dipo ninu Ọrọ Rẹ. Eyi ni 
ayọka lati inu iwe àkọ-pamọ́-ìṣẹ̀lẹ̀ (dayari) ti Poopu Johanu Kẹtadinlogun. “Iriri mi láàárín ọdun mẹta yii gẹgẹ 
bi Poopu, lati igba ti mo ti fi 'ibẹru ati iwariri' tẹwọ gba iṣẹ-isin yii pẹlu igbọran patapata si ifẹ Oluwa eleyi ti o 
di mímọ̀ fun mi lati ọwọ Igbimọ Awọn Afi-Poopu-jẹ Mimọ ninu ipade ìkọ̀kọ̀ wọn, jẹri si otitọ yii, o si jẹ idi ti o ni 
agbara ti o si wa titi lae fun mi lati jẹ olootọ si i; igbẹkẹlẹ patapata ninu Ọlọrun ninu ohun gbogbo ti o jẹmọ 
igba isisinyi, ati ifọkanbalẹ pipe nipa awọn ohun ti o jemọ ọjọ iwaju.” Poopu yii sọ wi pe Ọlọrun sọ ifẹ Rẹ di 
mímọ̀ lati ẹnu ijọ. Irọ gbaa ni eyi. Ọlọrun wa ninu Ọrọ Rẹ, O si ti ipa Ọrọ Rẹ sọ ifẹ Rẹ di mímọ̀. O tun sọ wi 
pe oun ni igbẹkẹle patapata ninu ọrọ awọn eniyan ati nitori eyi oun fi ibalẹ ọkan ṣe igbọran si i. Eleyi dara 
pupọ lati gbọ ṣugbọn eke nla ni. O dabi idibajẹ Ọgba Idẹni.

Nisisinyi, jẹki a lọ si inu Iwe Ifihan 17 ki a si ri obinrin yii, ijọ naa, ti o n ṣe ohun gbogbo nipa awọn isọtẹlẹ 
eke dipo Ọrọ Ọlọrun. Ni ẹsẹ kin-in-ni, Ọlọrun pe e ni agbere nla ni.Eeṣe ti obinrin yii fi jẹ agbere? Nitori wi pe 
o wa ninu ibọriṣa. O ti ko awọn eniyan lọ sinu ohun kan naa. Kin ni o lee wo ibọriṣa saǹ? Ọrọ Ọlọrun ni. 
Nitori naa obinrin yii jẹ agbere nitori ti o ti fi Ọrọ Ọlọrun silẹ. O n joko lori ọpọlọpọ omi, eyi ti o tumọ si ọpọ 
eniyan. O daju wi pe ijọ eke ni ijọ yii nitori ẹ̀ta-hòrò ni ijọ Ọlọrun—awọn diẹ ni yoo ri I.

Ẹ sẹ akiyesi bi obinrin yii ti ṣe ri ni oju Ọlọrun, lai naani bi o ti ṣe dara to niwaju awọn eniyan ati bi ọrọ rẹ 
ṣe dun mọ awọn eniyan to. O ti mu ọti agbere rẹ ni amupara kọja wẹ́rẹwẹ̀rẹ. Nisisinyi o ti mu ẹjẹ awọn 
ajẹriku-Kristi gẹgẹ bi i ti Jẹsebẹẹli gẹlẹ, ti o pa awọn wolii ati awọn alufaa, ti o si run awọn eniyan Ọlọrun ti o 
kọ̀ lati fi oribalẹ ati lati bọ Baali. Eyi gẹlẹ ni Ijọ Aguda ṣe. Wọn pa awọn ti o kọ lati tẹriba fun ijọba poopu. Awọn 
ti o fẹ Ọrọ Ọlọrun dipo ọrọ eniyan ni a pa, ati lọpọlọpọ igba ni ọna ti o buru jai. Ṣugbọn ijọ yii tí n sẹ-ku-pa-ni ti 
kú funrararẹ ko si mọ. Ko si ìyè ninu rẹ, iṣẹ-ami kan pere ko si fi igba kan tẹle e.

AAYE LATI RONUPIWADA

Ifihan 2:21,

“Emi si fi saa fun un lati ronupiwada; ko si fẹ ronupiwada agbere rẹ.”

Njẹ o mọ wi pe tootọ ni ijọ yii buru ju Ahabu lọ? Njẹ o mọ wi pe Ahabu ronupiwada fun igba diẹ o si rin 
pẹlẹpẹlẹ niwaju Ọlọrun. A ko lee sọ eyi nipa Ijọ Aguda Roomu. Rara o. Ko fi igba kan ri ronupiwada ṣugbọn 
pẹlu agídí ati orikunkun ni o ti run ẹnikẹni ati gbogbo awọn ti o gbiyanju lati ran an lọwọ lati ronupiwada. Ohun 
ti itan sọ niyẹn. Ki i ṣe awọn ojiṣẹ-Ohun Ọlọrun si igba ijọ kọọkan nikan ni Ọlọrun n gbe dìde, ṣugbọn O n 
gbe awọn oluranlọwọ ti o dara dide fun awọn ojiṣẹ naa. O fun igba ijọ kọọkan ni awọn eniyan Ọlọrun ti o dara 
wọn si sa gbogbo ipa wọn lati dá ijọ naa pada si ọdọ Ọlọrun. Dajudaju Ọlọrun fun obinrin naa ni anfaani ati 
iranlọwọ lati ronupiwada. Njẹ obinrin yii fi igba kan ri ronupiwada ki o si fihan nipa eso rẹ wi pe oun ṣe bẹẹ? 
Ko ṣe bẹẹ ri, ko si ni ṣe laelae. O ti mu ọti amupara. Iyè rẹ ti rá ninu awọn ohun ti Ọlọrun.

Wayi o, maṣe jẹ ki a da ọ loju ru, ki o si bẹrẹ si i ro wi pe Ijọ Roomu ti ronupiwada pipa awọn eniyan 
mimọ nitori wi pe o n gbiyanju lati darapọ mọ awọn Alatako-Ijọ-Aguda nipa mimu ẹkọ-kẹkọ rẹ gun régé pẹlu 
awọn ẹkọ-kẹkọ awọn Alatako-Ijọ-Aguda. Ko si igba kan ri ti o tọrọ aforiji, ti o si sọ wi pe oun jẹbi ọgọọrọ awọn 
eniyan ti oun pa. Ko si ni ṣe bẹẹ. Ko si bi o ti ṣe lee dabi oniwatutu ati oninurere to ni asiko ti a wa yii, nigba ti 
o ba yá yoo tun dide lati paniyan, nitori ninu ọkan ibi ati aileeronupiwada rẹ ni ipaniyan gogò si.

IKEDE IDAJỌ FUN AGBERE NAA

Iwe Ifihan 2:22-23,

“Kiyesi i Emi o gbe e sọ si ori akete, ati awọn ti n ba a ṣe panṣaga ni Emi o fi sinu ipọnju 
nla, bikoṣe bi wọn ba ronupiwada iṣẹ wọn.

Emi o si fi iku pa awọn ọmọ rẹ; gbogbo ijọ ni yoo si mọn pe, Emi ni Ẹni Ti n wadi inu ati 
ọkan: Emi o si fifun olukuluku yin gẹgẹ bi iṣẹ yin.“

Kinla? Ṣe obinrin yii ní awọn ọmọ ni? O si jẹ alagbere? Bi o ba jẹ bẹẹ wi pe o bi awọn ọmọ nipa agbere 
rẹ, nigba naa o yẹ ki a jo o ninu ina gẹgẹ bi Ọrọ Ọlọrun ti sọ ni. Otitọ gẹlẹ ni yii. Opin rẹ niyen, nitori a o da ina 
sun un ni. Adagun ina ni igbẹyin rẹ. Ṣugbọn, duro ki o ronu nipa awọn ọmọ yii fun iṣẹju kan. Obinrin ni ohun 
elo ti a fi n mu ọmọ wa sinu aye. O han gbangba wi pe obinrin yii ní awọn ọmọ ti o ṣe ohun kan naa gẹle ti 
oun ṣe. Fi ijọ kan ti o ti inu ijọ ti eniyan n dari jade ti ko pada taara sinu nnkan kan naa han mi. Ko si ẹyọ kan. 
Ani ẹyọ kanṣoṣo. Awọn ijọ Luther jade, lẹyin naa wọn pada di ijọ ti eniyan laasan, dipo eyi ti Ẹmi Ọlọrun, n 
dari;ati loni, wọn ti fi ọwọ sowọpọ pẹlu agbarijọ igbimọ-ẹsin -agbaye. Awọn ijọ Eleto jade, wọn si pada taara 
di ijọ-ti-eniyan-n-dari-dipo-Ẹmi Mimọ. Awọn ijọ-afede-ajeji-ṣẹri Ẹmi Mimọ jade wọn si tun pada taara di ijọ-ti-
eniyan-n-dari-dipo-Ẹmi Ọlọrun. Ijade miiran n bọ, ẹ yin Ọlọrun logo, wọn ko ni pada di ijọ-ti-eniyan-n-dari-
dipo-Ẹmi Mimọ, nitori wi pe wọn mọ Otitọ. Ẹgbe yii ni yoo jẹ Iyawo Kristi ti ọjọ ikẹyin.

Wayi o, O sọ nihin wi pe agbere yii bi awọn ọmọ. Kin ni awọn ọmọ wọnyi jẹ? Ọmọbinrin ni wọn, nitori 
wọn jẹ ijọ bi i tirẹ gele. Kókó ọrọ kan ti o dara ki a yẹwo ni yii. Jẹsebẹẹli ati Ahabu bi ọmọbinrin kan. 
Ọmọbinrin yii fẹ Jeoraamu ọmọkunrin Joeṣafati. Ni Awọn Ọba Keji 8:18, Iwe Mimọ sọ wi pe,

“Jeoraamu tẹle awọn iwa baba iyawo rẹ.”

Nipa igbeyawo yii o bẹrẹ si i bọ oriṣa. O fa awọn ọmọ Juda ti o bẹru Ọlọrun, ti wọn si n sin In sinu 
ibọriṣa. Ohun ti awọn ijọ ti wọn jẹ ọmọbinrin yii ṣe ni yii, ani gẹgẹ bi mo ti sọ fun ọ. Wọn bẹrẹ ni inu Otitọ, 
wọn si ṣe igbeyawọ pẹlu ifi-ẹkọ-adamọ-rọpo-Ọrọ Ọlọrun, wọn si fi Ọrọ Ọlọrun silẹ lati gba aṣe, ẹkọ-adamọ 
ati bẹẹ bẹẹ lọ. Jẹ ki n sọ eleyi fun ọ.

Ni Heberu 13:7, Iwe Mimọ sọ wi pe,

“Ẹ maa ranti awọn ti wọn jẹ olori yin, ti wọn ti sọ Ọrọ Ọlọrun fun yin.”

Ọrọ Ọlọrun ni o n ṣe akoso wa, ki i ṣe eniyan. Wayi o, ọkunrin gẹgẹ bi ọkọ ni olori aya. Ọkunrin naa ni n 
dari rẹ. Ṣugbọn obinrin ni ijọ, oludari rẹ si ni Ọrọ Ọlọrun. Jesu ni Ọrọ Ọlọrun. Bi obinrin naa ba kọ Ọrọ Ọlọrun 
ti o si gba idari-ki-dari miiran, o di alagbere obinrin ni yẹn. Iwọ fi ijọ kan han mi ti ko i ti i kọ Ọrọ Ọlọrun silẹ fun 
awọn aṣa ati ẹkọ-adamọ. Alagbere obinrin ni gbogbo wọn-ọmọ ti ẹkun bi ẹkun ni yoo jọ.

Kin ni yoo jẹ ijiya aṣẹwo yii ati awọn ọmọ rẹ? Ijiya ilọpo meji ni yoo jẹ́. Lakọkọ, O sọ wi pe, “Emi yoo ju u 
sori akete kan.” Gẹgẹ bi ipa ti o kẹyin ni ẹsẹ 22 ti wi, yoo jẹ akete ipọnju, tabi Ipọnju Nla naa. Ohun ti Jesu sọ 
gẹlẹ ni yii ni Matiu 25:1-13. Awọn wundia mẹwa kan wa. Marun-un jẹ ọlọgbọn marun-un si jẹ alaigbọn. Awọn 
ọlọgbọn marun-un ni ororo (Ẹmi Mimọ) ṣugbọn awọn marun-un yoku ko ni. Nigba ti ariwo naa ta, “wo o, 
Ọkọ-Iyawo n bọ wa,” awọn alaigbọn marun-un n sa kiri fun ororo, nigba ti awọn wundia ọlọgbọn marun-un 
naa ba A wọle fun igbeyawo naa. Awọn marun-un ti o ṣẹku ni ita yii wa ninu ipọnju nla naa. Ohun ti yoo ṣẹlẹ 
si gbogbo awọn ti ko ni lọ ninu igbanisoke-awọn-ayanfẹ ni yii. Eyi ni yoo ṣẹlẹ si aṣẹwo naa ati awọn 
ọmọbinrin rẹ. Lọna keji, O sọ wi pe Oun yoo fi iku pa wọn tabi ki a kuku sọ Ọ bi ẹda ogidi Rẹ ṣe wi gan an, 
“Ẹ jẹ ki iku funrarẹ pa wọn.” Gbolohun yii ṣe ajeji. A lee sọ wi pe, “Ki a pa ọkunrin yii nipa yiyẹgi fun un, tabi fifi 
ina ẹlẹntiriki gbe e, tabi ni ọna-kọna miiran.” Ṣugbọn eyi sọ wi pe, “Jẹ ki iku funrararẹ pa wọn.” Iku funrararẹ 
ni okunfa iku wọn.

Wayi, mo fẹ ki o ri eyi kedere nitori naa emi yoo tun tọka si afiwe wa ti igbeyawo ọmọbinrin Jẹsebẹẹli si 
inu ile Juda, nipaṣẹ eyi ti o fi mu ile Juda wa sinu ibọriṣa gan an, ti o si jẹ ki Ọlọrun jọwọ Juda fun iku. Ohun ti 
Balamu naa ṣe ni yii. Nihin ni Jẹsebẹẹli wa pẹlu ibọriṣa rẹ. Juda wa laaye rẹ, o n sin Ọlọrun, o si n gbe labẹ 
Ọrọ Ọlọrun. Bayi Jẹsebẹẹli fi ọmọbinrin rẹ fun Jeoraamu ni igbeyawo. Lọgan ti eyi sẹlẹ Jeoramu mu ki awọn 
eniyan naa di abọriṣa. Lọgan ti igbeyawo yii ṣẹlẹ, Juda ku. Iku Ẹmi wọle. Lọgan ti Ijọ Roomu kin-in-ni gba 
idari eniyan-dipo-Ẹmi Mimọ, o ku. Lọgan ti Ijọ Luther gba idari eniyan dipo-Ẹmi Mimọ, iku wọle, wọn si ku. Ni 
igbẹyin-gbẹyin awọn ijọ afi-ede-ajeji-ṣẹri-Ẹmi Mimọ de, wọn si gba ifi-eniyan-rọpo-idari-Ẹmi Mimọ. Ẹmi 
Ọlọrun fi wọn silẹ, bi o tilẹ jẹ wi pe wọn ko gba eyi gbọ. Ṣugbọn O fi wọn silẹ. Igbeyawo naa mu iku wa. Lẹyin 
naa, Imọlẹ ẹkọ jijẹ Ọkan-ṣoṣo Ọlọrun de. Wọn gba ifi-eniyan-rọpo-idari-Ẹmi Mimọ, awọn naa si ku bakan 
naa. Lẹyin igba ti ina Ọlọrun sọ kalẹ lori odo Ohio ni 1933, isọji iwosan tan kalẹ gbogbo agban-nla aye, 
ṣugbọn eyi ko wa rara nipa ẹgbẹ kankan ti o ti fi-eniyan-lasan-ṣe-adari-ijọ-dipo-Ẹmi Mimọ. Ọlọrun ti fi ijọ afi-
ede-ajeji-ṣẹri-Ẹmi Mimọ ti o ti gba ifi-eniyan-rọpo-idari-Ẹmi Mimọ silẹ, ohun ti Yoo si ṣe ni ọjọ iwaju pẹlu ko ni 
jẹ ninu awọn ẹgbẹ ti wọn ti fi-eniyan-lasan-ṣe-oludari-ijọ-dipo-Ẹmi Mimọ. Ọlọrun ko lee lo oku lati fi ṣiṣẹ. 
Nipaṣẹ awọn ọmọ Rẹ ti o wa LAAYE ni O lee ṣiṣẹ. Awọn ọmọ ti o wa laaye yii kò si ninu Babiloni.

Ṣe o ri i bayi wi pe, “Iku tabi ifi-eniyan-ṣe-oludari-ijọ-dipo-Ẹmi Mimọ”, de, ijọ si ku, tabi ki a kuku sọ ọ ni 
gbangba wi pe, ni ibi ti IYE nikan ti n jọba tẹlẹ ri ni iku ti wa di olugbe ibẹ bayi. Gẹgẹ bi Eefa àkọ́kọ́ ti mu iku 
wa fun ẹda alaaye, bayi ifi-eniyan-ṣe-adari-ijọ-dipo-Ẹmi Mimọ jẹ ọmọ bibi awọn oludibajẹ meji ni, Ẹkọ Niko-
laitani ati ti Balamu, eyi ti wolii obinrin ni Jẹsebẹẹli n tan kalẹ. Wayi o, n ṣe ni o yẹ ki a ti sun Eefa ati ẹranko-
ti-a-palarada-di-ejo ni nitori iṣẹ buburu ọwọ wọn. Ṣugbọn Adamu da sii, o si mu Eefa sọdọ ara rẹ kiakia 
nipaṣẹ eyi a gba  Eefa  la.  Ṣugbọn  nigba  ti  ẹsin  Satani  yii  ba  ti  la  gbogbo  awọn  igba  ijọ  kọja  tan,  ki  yoo  si

ẹnikẹni ti yoo gbeja rẹ, a o si sun un ninu ina pẹlu awọn olutanjẹ rẹ, nitori agbere obinrin yii ati awọn ọmọ rẹ 
ati aṣodi-si-Kristi ati Satani ni wọn yoo gba aaye wọn ninu adagun ina.

Wayi o, mo ro wi pe yoo bojumu bi mo ba fi ohun ti mo fẹ sọ yii di igba ijọ ti o kẹyin, ṣugbọn o dabi ẹni wi 
pe o tọ́ lati sọ ọ bayi (bi o tilẹ jẹ wi pe bi ẹni n fi kẹkẹ ṣaaju ẹṣin ni), nitori wi pe o ṣalaye yekeyeke nipa ifi-
eniyan-ṣe-adari-ijọ-dipo-Ẹmi Mimọ ati ohun ti yoo ṣẹlẹ nipaṣẹ rẹ. Mo si fẹ kilọ fun ọ.

Ifihan 13:1-18,

“O si duro lori iyanrin okun, mo si ri ẹranko kan n ti inu okun jade wa, o ni ori meje ati iwo 
mẹwa, ati ade mẹwa lori awọn iwo naa, ati ni awọn ori rẹ naa ni awọn orukọ ọrọ-odi.

Ẹranko ti mo ri naa si dabi amọtẹkun, ẹsẹ rẹ si dabi ti beari, ẹnu rẹ si dabi ti kin-ni-in-un: 
dragoni naa si fun un ni agbara rẹ, ati itẹ rẹ, ati ọla nla.

Mo si ri ọkan ninu awọn ori rẹ bi ẹnipe a ṣa a pa, a si ti wo ọgbẹ aṣapa rẹ naa san, gbogbo 
aye si fi iyanu tẹle ẹranko naa.

Wọn si n foribalẹ fun dragoni naa nitori o ti fun ẹranko naa ni ọlá: wọn si foribalẹ fun ẹranko 
naa, wi pe, Tani o dabi ẹranko yii? Tani o si lee ba a jagun?

A si fun un ni ẹnu lati maa sọ ohun nla ati ọrọ-odi; a si fi agbara fun un lati ṣe bẹẹ ni oṣu 
mejilelogoji.

O si ya ẹnu rẹ ni ọrọ-odi si Ọlọrun, lati ṣọ ọrọ-odi si Orukọ Rẹ, ati si Agọ Rẹ, ati si awọn ti n 
gbe Ọrun.

A si fi fun un lati maa ba awọn eniyan mimọ jagun, ati lati ṣẹgun wọn: a si fi agbara fun un 
lori gbogbo ẹ̀yà, ati eniyan, ati ede, ati orilẹ.

Gbogbo awọn ti n gbe ori ilẹ aye yoo si maa sin in, olukuluku ẹni ti a ko kọ orukọ rẹ sinu 
Iwe Iye Ọdọ-Agutan Ti a ti pa lati ipilẹṣẹ aye.

Bi ẹnikẹni ba ni eti ki o gbọ.

Bi ẹnikẹni ba n fẹ ki a di ẹni igbekun, igbekun ni yoo lọ: Bi ẹnikẹni ba n fẹ ki a fi ida pa ẹni, 
ida ni a o si fi pa oun naa. Nihin ni suuru ati igbagbọ awọn eniyan mimọ gbe wa.

Mo si ri ẹranko miiran goke lati inu ilẹ wa; o si ni iwo meji bi ọdọ-agutan, o si sọrọ bi 
dragoni.

O si n lo gbogbo agbara ẹranko ikin-in-ni niwaju rẹ, o si mu ilẹ aye ati awọn ti n gbe inu rẹ 
foribalẹ fun ẹranko ikin-in-ni ti a ti wo ọgbẹ aṣapa rẹ san.

O si n ṣe ohun iyanu nla, ani ti o fi n mu ina sọkalẹ lati ọrun wa si ilẹ aye niwaju awọn 
eniyan,

o si n tan awọn ti n gbe ori ilẹ aye jẹ nipa awọn ohun iyanu ti a ti fi fun un lati ṣe niwaju 
ẹranko naa; o n wi fun awọn ti n gbe ori ilẹ aye lati yá aworan fun ẹranko naa ti o ti gba ọgbẹ 
ida, ti o si ye.

A si fifun un lati fi ẹmi fun aworan ẹranko naa ki o maa sọrọ, ki o si mu ki a pa gbogbo awọn 
ti ko foribalẹ fun aworan ẹranko naa.

O si mu gbogbo wọn, ati kekere ati nla, ọlọrọ ati talaka, ominira ati ẹru, ki a fi ami kan fun 
wọn ni ọwọ ọtun wọn, tabi ni iwaju wọn:

Ati ki ẹnikẹni ma lee ra tabi ki o ta, bikoṣe ẹni ti o ba ni ami orukọ ẹranko naa, tabi iye 
orukọ rẹ.

Nihin ni ọgbọn gbe wa. Ẹni ti o ba ni oye, ki o ṣiro iye ti n bẹ lara ẹranko naa; nitori iye 
eniyan ni; iye rẹ naa si jẹ ọtalelẹgbẹta o le mẹfa.“

Ori Bibeli yii fi agbara Ijọ Aguda Roomu ati ohun ti yoo ṣe nipasẹ ifi-eniyan-ṣe-adari-ijọ-dipo Ẹmi Mimọ 
han. Ranti wi pe ajara eke naa ni yii. Jẹ ki o maa pe Orukọ Oluwa, o kan n ṣe bẹẹ ninu eke ni. Oluwa kọ́ ni 
olori rẹ, eṣu ni. Ni igbẹyin-gbẹyin rẹ a ri i wi pe ti ẹranko naa patapata ni i ṣe. Agbere naa ti n gun ẹranko 
alawọ osùn fi han gbangba wi pe agbara rẹ ni oriṣa ipa (Satani), ki i ṣe Ọlọrun wa, Jesu Kristi Oluwa wa.

Ni ẹsẹ kẹtadinlogun, O sọ pẹlu idaniloju pe ijọ yii yoo gba gbogbo akoso kárà-kátà gbogbo agbaye 
patapata nitori ko si ẹnikẹni ti o lee ra tabi ta lẹyin rẹ. Ifihan 18:9-17 jẹri si eyi nitori O sọ nipa ibaṣepọ rẹ pẹlu 
awọn ọba, awọn ọmọ-alade ati awọn oniṣowo nla, gbogbo awọn ti wọn ni i ṣe pẹlu Roomu ati owo-ṣiṣe.

Ni Ifihan 13:14, a kọ́ wi pe ẹranko naa n tan ipa rẹ kalẹ nipasẹ ère ti a yá fun un. Ere ti a yá naa ni 
Igbimọ-agbarijọ-ẹsin-gbogbo agbaye, ninu eyi ti gbogbo ijọ ti o ti fi-eniyan-ṣe-adari-dipo-Ẹmi Mimọ yoo ko ara 
wọn jọ pọ pẹlu awọn ọmọ Ijọ Aguda (wọn n ṣe eyi lọwọlọwọ bayi). O ṣeeṣe ki idapọ yii wà lati dẹkun agbara 
ijọba-nini-ohun-gbogbo-ṣọkan. Ṣugbọn ni iwọn igba ti a gbe ijọba-nini-ohun-gbogbo-sọkan dide gẹgẹ bi 
Nebukadinesari lati sun ẹran-ara aṣẹwo naa, wọn o ṣẹgun Roomu, wọn o si pa a run. Fiyesi i wi pe ibikibi ti 
ijọ Roomu ba lọ ni ijọba-nini-ohun-gbogbo-sọkan maa n tẹle e. Bi o ṣe yẹ ki o ri ni yẹn. Si jẹ ki n kilọ fun ọ 
nisisinyi, ma ṣe maa ro wi pe ijọba-nini-ohun-gbogbo-sọkan ni ọ̀tá kan ṣoṣo ti o ni. O ti o. IjọAguda bakan 
naa jẹ ọta rẹ, tirẹ tilẹ gogò ju.

Nisisinyi jẹki a ka Ifihan 13:1-4, ki a si fi eyi we Ifihan 12:1-5.

Ifihan 13:1-4,

“O si duro lori iyanrin okun, mo si ri ẹranko kan n ti inu okun jade wa, o ni ori meje ati iwo 
mẹwa, ati ade mẹwa lori awọn iwo naa, ati ni awọn ori rẹ naa ni orukọ ọrọ-odi.

Ẹranko ti mo ri naa si dabi amọtẹkun, ẹsẹ rẹ si dabi ti beari, ẹnu rẹ si dabi ti kin-ni-un: 
dragoni naa si fun un ni agbara rẹ, ati itẹ rẹ, ati ọla-nla.

Mo si ri ọkan ninu awọn ori rẹ bi ẹni pe a ṣa a pa, a si ti wo ọgbẹ aṣapa rẹ naa san, gbogbo 
aye si fi iyanu tẹle ẹranko naa.

Wọn si foribalẹ fun dragoni naa nitori o ti fun ẹranko naa ni ọla: wọn si foribalẹ fun ẹranko 
naa, wi pe, Tani o dabi ẹranko yii? Tani o si lee ba a jagun?“

Ifihan 12:1-5,

“Ami nla kan si han ni Ọrun; obinrin kan ti a fi oorun wọ ni aṣọ, oṣupa si n bẹ labẹ ẹsẹ rẹ, 
ade onirawọ mejila si n bẹ ni ori rẹ:

O si loyun, o si kigbe ni irọbi, o si wa ni irora ati bimọ.

Ami miiran si han ni Ọrun; si kiyesi i, dragoni pupa nla kan, ti o ni ori meje ati iwo mẹwa, ati 
ade meje ni ori rẹ.

Ìrù rẹ si wọ idamẹta awọn irawọ, o si ju wọn si ilẹ aye, dragoni naa si duro niwaju obinrin naa 
ti o fẹ bimọ, pe nigba ti o ba bi, ki o lee pa ọmọ rẹ jẹ.

O si bi Ọmọkunrin kan Ti yoo fi ọpa irin ṣe akoso gbogbo awọn orilẹ-ede: a si gba Ọmọ rẹ 
lọ soke si ọdọ Ọlọrun, ati si ori Itẹ Rẹ.

“Satani ati ẹsin Satani ni o wa ninu awọn ẹranko mejimeji wọnyi. Ni Ifihan 13, ẹranko naa ti a palara de 
oju iku, ṣugbọn ti o tun ye ni ilẹ-ọba-nla abọriṣa Roomu, eyi ti o ṣubu si ọwọ awọn ẹya alai-ni-ẹkọ ti o si ti ipa 
eyi padanu agbara ijọba aye. Ṣugbọn o gba agbara yii pada ninu ijọba awọn poopu Roomu. Njẹ o ri i? Orilẹ 
ede ti o jọba nipasẹ rírun ohun gbogbo, ti o si di ilẹ-ọba-nla ti o lagbara julọ ti a ti i mọ ri, ni a pa lara de oju iku 
ni kẹyin. Agbara rẹ lati ṣe akoso nipasẹ awọn ẹgbẹ ọmọ ogun abb,. dinku! Ṣugbọn labẹ iṣakoso 
Constantine, o gba agbara pada, nitori poopu ti yọ kẹlẹkẹlẹ gba agbara ninu gbogbo aye, agbara rẹ yii si jẹ 
agbara ti ko ni opin. O n lo awọn ọba ati awọn oniṣowo-nla, ati ninu agbara ti o buru jai ti ẹsin ati owo-ṣiṣe rẹ 
yii, o n jọba gẹgẹ bi oriṣa obinrin àkókò ti a wa ninu rẹ yii. Ohun naa ni dragoni ti n duro lati pa Ọmọ-kunrin 
naa jẹ. Herọdu gbiyanju lati pa Jesu Oluwa, o si kuna. Nigba ti o ṣe, awọn jagunjagun Roomu kan Jesu mọ 
agbelebu, ṣugbọn bayi a ti gba A lọ si oke, si ori Itẹ.

Wayi o, pẹlu ohun ti mo ṣẹṣẹ sọ yii, ranti iran Daniẹli. Ipa ti o gbẹyin ninu ere naa, agbara ti o kẹyin ni 
agbaye wà ninu awọn ẹsẹ mejeji. Irin ati amọ ni. Irin naa jẹ ilẹ-ọba-nla Roomu. Ṣugbọn nisisinyi ki i ṣe kikida 
irin nikan. Amọ ti po pọ mọ ọ. Ṣugbọn irin naa ṣi wa ninu gbogbo awọn orilẹ-ede ti o ni ijọba-tiwa-n-tiwa ati ti 
awọn orilẹ ede ti awọn onroro a-fi-ipa-jọba ti n jọba, ti si n ti ipa eyi dari ohun gbogbo ninu aye. Ijọ Roomu wa 
ni gbogbo orilẹ-ede-kọọkan. O ti dapọ mọ gbogbo rẹ.

Jẹ ki n fun ọ ni iṣiti kan ni ihin nipa irin ati amọ. Ṣe o ranti igba ti Khrushchev fi bata rẹ lu tabili ni Igbimọ 
Orilẹ-ede Agbaye? Awọn orilẹ-ede Ila-oorun-aye marun-un ati ti Iwọ-oorun aye marun-un ni wọn wa ni ibẹ. 
Khrushchev ni agbẹnusọ fun awọn orilẹ-ede Ila-oorun-aye nigba ti Àarẹ Eisenhower sọrọ fun awọn orilẹ-ede 
Iwọ-oorun-aye.  Ni  ede  Rọsia  Khrushchev  tumọ  si  amọ.  Eisenhower  si  tumọ  si  irin.  Awọn  olori  aye  meji

pataki julọ ani awọn atanpako ẹsẹ mejeeji irin ati amọ joko fẹgbẹ-kẹgbẹ. Ipari ohun gbogbo ni a wa yii.

Ni ẹsẹ Kẹrin o beere wi pe,

“Tani o lee ba ẹranko naa jagun?”

Ni akoko ti a wa yii awọn lookọ-lookọ nlanla kan n bẹ ninu aye. Awọn orilẹ-ede alagbara nla wa, ṣugbọn 
Roomu ni o n dá orin. Poopu ni olori akọrin. Agbara rẹ yoo ma pọ si i, ko si si ẹni ti yoo lee doju ija kọ ọ.

Ẹṣẹ Kẹfa,

“O si ya ẹnu rẹ ni ọrọ odi si Ọlọrun...”

(O n fi ẹkọ eniyan kọni, alagidi, ọlọkan giga, ololufẹ faaji, wọn ni afarawe iwa bi Ọlọrun ṣugbọn ti wọn n 
sẹ́ agbara Rẹ.) O n sọrọ odi si Orukọ Ọlọrun, o yi Orukọ naa pada si awọn apele, o si kọ̀ lati gba Orukọ naa.

Ẹṣẹ Keje,

“A si fi fun un lati maa ba awọn ẹni mimọ jagun...”

Inunibini—pipa onigbagbọ otitọ ti a n ṣe ni Orukọ Oluwa lati lee sọrọ odi si Orukọ Ọlọrun, ani gẹgẹ bi o ti 
ṣe ri ni Rọsia nitori ohun ti ijọ Aguda ṣe nibẹ.

Ẹṣẹ Kẹjọ,

“Gbogbo awọn ti n gbe orilẹ aye 
 yoo maa foribalẹ fun un.”

(gbogbo awọn ti a ko kọ orukọ wọn si inu Iwe Iye Ọdọ-
Agutan Ti a ti pa lati ipilẹṣẹ aye)

A dupẹ lọdọ Ọlọrun pe awọn agutan ko ni foribalẹ fun un. Gbogbo eniyan, ayaafi ayanfẹ naa gan an, ni a 
o tan jẹ. Ṣugbọn a ki yoo tan awọn ayanfẹ jẹ nitori wọn yoo gbọ Ohùn Olusọ-Agutan naa, wọn o si maa tẹle 
E.

Nisisinyi wo eyi, ohun ti mo ti n gbiyanju lati fihan ọ. Iru iku yii ti o bẹrẹ ni igba ijọ kin-in-ni—iru ifi-eniyan-
ṣe-olori-ijọ dipo-Ẹmi Mimọ yii ti wa di igi àlọ́yè, ni ori eyi ti gbogbo ẹyẹ buburu n gbe. Lai naani gbogbo afẹnu 
jẹwọ pe oun ni oun n fun ni ni Iye, ọdọ rẹ ni iku ti n wa. IKU ni eso rẹ. Kiku ni awọn ti o n ṣe alabapin rẹ n ku. 
Agbekalẹ ijọ agbaye nla yii ti n tan aye jẹ pe, ninu oun ni igbala ti ara ati ti ẹmi wa, o n tan ọkẹ aimoye eniyan 
jẹ, o si n sọ wọn di ẹni ègbé. Ki i ṣe wi pe oun funrararẹ jẹ iku nikan, ṣugbọn ẹda iku ti n yọ idin yii, ni a o fi iku 
ti i ṣe adagun ina pa. Aaa, iba ṣe wi pe awọn eniyan lee ri ohun ti opin wọn yoo jẹ nipa kíkọ̀ lati kuro ninu ijọ 
yii. Jade kuro ninu rẹ, eeṣe ti iwọ yoo fi ku?.

IKILỌ IKẸYIN

Ifihan 2:23,

“Emi o si fi iku pa awọn ọmọ rẹ; gbogbo ijọ ni yoo si mọ pe, Emi ni Ẹni Ti n wadi inu ati 
ọkan: Emi o si fifun olukuluku yin gẹgẹ bi iṣẹ yin.”

Ọkàn ni Ọlọrun n wo. Eyi ko yi pada ri. Ko si ni yi pada laelae. Ni igba ijọ yii gẹgẹ bi o ti maa n ri ni 
gbogbo igba, awọn ẹgbẹ meji ti n sọ wi pe awọn ní iṣipaya lati ọdọ Ọlọrun ati wi pe awọn jẹ ti Ọlọrun ni o wa.

“Ṣugbọn ipilẹ Ọlọrun ti o daju duro sinsin, o ni edidi yii wi pe Oluwa mọawọn ti i ṣe Tirẹ.”

Timoti Keji 2:19.

“Oluwa maa n ṣe iwadi inu.”

Ọrọ yii, ṣe iwadi, tumọsi, tọpinpin tabi tọpasẹ. Ọlọrun maa n tọpinpin awọn ero(inu) wa de opin wọn: O 
mọ ohun ti o wa ni inu ọkan wa. O ri awọn iṣẹ wa, ti i ṣe ifarahan ti o daju, ti awọn ohun ti o wa ninu. Lati inu 
ọkan wa ni ododo tabi iwa buburu ti n jade wa. Awọn ilepa wa, awọn ipinnu wa—gbogbo rẹ ni o jẹ mímọ̀ fun 
Un gẹge bi O ti n wo iṣesi wa kọọkan. Gbogbo awọn iṣẹ wa, gbogbo awọn ọrọ wa ni a o mu wa si idajọ 
nigba ti a o ba jiyin igbesi aye wa. Ko si ẹru Ọlọrun rara ninu awọn ajara eke, wọn o si jẹ ìyà gidigidi fun eyi. 
Jẹ ki gbogbo awọn ti a n fi Orukọ Oluwa pè, gbe igbesi aye ti o yẹ awọn eniyan mimọ. A lee tan awọn eniyan 
jẹ, sugbọn a ko lee tan Oluwa jẹ laelae.

ILERI NI AWỌN ỌJỌ OKUNKUN WỌNNI

Ifihan 2:24-25,

“Ṣugbọn ẹyin ni Mo n sọ fun, ẹyin iyoku ti n bẹ ni Tiatira, gbogbo ẹyin ti ko ni ẹkọ yii, ti ko 
mọn ohun ijinlẹ Satani (bi wọn ti n wi), Emi ko di ẹru miiran ru yin.

Ṣugbọn eyi ti ẹyin ni, ẹ di i mu ṣinṣin titi Emi o fi de.“

Nje nisisinyi ki a to sọrọ nipa ileri naa, jẹ ki n fi han lẹẹkan si i pe, ijọ gẹgẹ bi Ẹmi ti sọrọ nipa rẹ ninu Iwe 
yii, ní ajara meji ti awọn ẹka wọn lọ́ mọ ara wọn.

“Ṣugbọn Mo wi fun ọ, ati iye awọn iyoku ni Tiakira ti ko ni ẹkọ yii.”

Ohun ni yẹn. O n sọrọ si awọn ẹgbẹ mejeeji naa. Ọkan ni ẹkọ yii ekeji ko ni i. Awọn ẹgbẹ mejeeji niyẹn ti 
o wa kaakiri awọn orilẹ-ede, ti ẹkọ ekin-in-ni lodi si ti ekeji. Ọkan jẹ ti Ọlọrun, o si mọ awọn ijinlẹ Rẹ, ekeji si jẹ 
ti Satani, o si mọ awọn ijinlẹ Satani.

“Emi ko ni di ẹru wiwuwo miiran le ọ lori.”

Ẹru wiwuwo tumọ si inira tabi wahala. Wahala Awọn Igba Okunkun ni wi pe ki o ṣe ti wọn ki o si ye, kọ̀ 
fun wọn ki o si ku. Tuuba tabi ki o kú. Ohun ti o n ṣẹlẹ ni wi pe kootu-aṣikupa-olootọ, agbara ilẹ-ọba-nla naa ń 
gbè si ẹyin ẹsin Satani. Gba idari-eniyan-dipo-ti-Ẹmi Mimọ tabi ki o ku ni ọrọ naa. Igba Ijọ kọọkan ni o ni 
wahala tirẹ. Fun apẹẹrẹ ẹrù wiwuwo nla kan ni igba ijọ ikẹyin yii ni ifẹ ati kó ọrọ̀ jọ, igbe aye gbẹ̀fẹ́ ati ìpòruru 
ọkan ni iran ti ohun gbogbo ko gba ọwọ ẹrọ mọ ti o si dabi ẹni pe a ko ṣẹda wa lati gbe inu rẹ. Igba Ijọ kẹrin yii 
dabi ẹni pe o ni wahala ti o han gedegede. Ohun naa ni lati kọ eti ikún si Roomu, jẹ olootọ si Ọrọ Ọlọrun bi o 
tilẹ la iku lọ.

“Wọn ko i ti i mọ awọn ijinlẹ Satani.”

O dabi ẹni wi pe awọn ti n ṣalaye Bibeli ti pẹ́ ẹsẹ yii silẹ nitori pe wọn ko mọ ẹkọ opomulero-ijọ tabi awọn 
iriri ti gbolohun wọnyi n sọrọ nipa rẹ. Ṣugbọn ṣaa, o rọrun lati mọ ohun ti o n sọrọ nipa rẹ! Ẹ jẹ ki a kọkọ mọ 
ohun ti ijinlẹ Ọlọrun i ṣe, idakeji rẹ ni yoo jẹ ohun ti ijinlẹ Satani i ṣe.

Efesu 3:16-19 sọ bayi wi pe,

“Ki Oun ki o lee fifun yin, gẹgẹ bi ọrọ̀ ogo Rẹ, ki a lee fi agbara Rẹ mu yin ni okun nipa Ẹmi 
Rẹ ni ti ẹni inu;

ki Kristi ki o lee ma gbe inu ọkan yin nipa igbagbọ; pe bi ẹ ti n fi gbongbo mulẹ ti ẹ si nfi ẹsẹ 
mulẹ ninu ifẹ,

ki ẹyin ki o le ni agbara lati mọn pẹlu gbogbo awọn eniyan mimọ, kin-in-ni ìbú, ati gigun, ati 
jijin, ati giga naa jẹ,

Ati lati mọn ifẹ Kristi ti o ta imọn yọ, ki a lee fi gbogbo ẹkun Ọlọrun kun yin.“

Ni ibamu pẹlu awọn ẹsẹ Bibeli yii ni igba ti ẹnikan ba ni awọn iriri ijinlẹ Ọlọrun ninu aye rẹ, o jẹ iriri nipasẹ 
eyi ti aladori ẹni naa fi n mọn funrararẹ wi pe Ẹmi Ọlọrun n gbe inu oun, a si ti tan imọlẹ ọgbọn ati imọ Ọlọrun 
si inu ọkan rẹ, nipasẹ Ọrọ Ọlọrun. Ṣugbọn ijinlẹ Satani yoo jẹ wi pe Satani yoo gbiyanju lati pa eleyi run. Ni 
igba gbogbo ni yoo maa gbiyanju lati ṣe paṣi-paarọ iṣẹ arigbamu Ọlọrun yii. Bawo ni yoo ṣe ṣe e? Yoo mu 
imọn Otitọ Ọlọrun kuro—yoo run Ọrọ Ọlọrun nipa gbigbe ọrọ tirẹ kalẹ, “Ṣe tootọ ni Ọlọrun ti wi bẹ?” Nigba 
naa ni yoo wa ṣe paṣi-paarọ Kristi naa ti n gbe inu ọkan aladori ẹni kọọkan. Yoo ṣe bẹẹ, gẹgẹ bi o ti mu ki 
Israẹli ṣe bẹẹ pẹlu; nipa fifi eniyan ẹlẹran ara jọba dipo Ọlọrun. A o kọ iriri atunbi silẹ nitori a yan dídarapọ̀ mọ 
ijọ laayo. Ijọ ti wọ inu awọn ijinlẹ Satani ni igba ijọ yẹn. Awọn eso ijinlẹ Satani ti i ṣe eke, ipaniyan ati awọn iwa 
ọdaran ti o buru jai ni o ti inu rẹ jade wa.

AWỌN ERE NAA

Ifihan 2:26-29.

“Ẹni ti o ba si ṣẹgun, ati ẹni ti o ba pa iṣẹ mi mọ titi de opin, ni Emi o fun un ni aṣẹ lori awọn 
orilẹ-ede:

Oun o si maa fi ọpa irin ṣe akoso wọn; bi a ti i fọ ohun elo amọkoko ni a o fọ wọn tuutu: bi 
Emi pẹlu ti gba lati ọdọ Baba mi.

Emi o si fi irawọ owurọ fun un.

Ẹni ti o ba ni eti, ki o gbọ ohun ti Ẹmi nsọ fun awọn ijọ.“

“Ẹni ti o ba ṣẹgun ti o ba si pa awọn iṣẹ Mi mọ de opin.”

O daniloju gbangba lati inu ohun ti Ẹmi sọ nipa iṣẹ wi pe Oluwa n gbiyanju lati jẹ ki awọn Tirẹ ri ero Rẹ 
nipa iṣẹ ododo. Ẹẹmẹrin ni O sọ nipa iṣẹ. Nisisinyi O sọ wi pe ẹni ti o ba n ṣe iṣẹ Oun lọ ni otitọ ati ni ododo 
titi de opin ni a o fi agbara fun lori awọn orilẹ-ede, yoo si jẹ ọba ti o ni agbara, ti o jafaafa, ti o duro gbọin, ti o 
si lee mu ohunkohun ti o ba waye si abẹ akoso rẹ, de ibi pe ọta ti o tilẹ buru julọ gan an ni a o sọ di otubantẹ 
ti o ba yẹ lati ṣe bẹẹ. Bi o ṣe n jọba pẹlu agbara yoo dabi ti Ọmọ naa. Eyi jẹ ohun iyalẹnu pupọ. Ṣugbọn ẹ jẹ 
ki a fi oju igba ijọ yii wo ileri yii. Roomu ti o jẹ alagbara pẹlu atilẹyin ijọba n lo awọn ọba, awọn ẹgbẹ ọmọ-
ogun, ati awọn ọmọ ile igbimọ aṣofin lati pa ohun gbogbo ti o duro si oju ọna rẹ ni apaku fin-in-fin-in. O ti pa 
ẹgbẹ-gbẹrun lọna ẹgbẹrun, o si n pongbẹ lati pa ẹgbẹlẹgbẹ awọn ti ko ni foribalẹ fun un sii. Nitori aini ifarada 
rẹ o n fi ọba jẹ o si n rọ wọn loye nigbakugba ti o ba wu u. Nitootọ, atojubọ rẹ yii ti fa iṣubu awọn orile-ede 
nitori wi pe o ti pinnu lọkan rẹ lati pa awọn ayanfẹ Ọlọrun run. Awọn iṣẹ́ rẹ jẹ iṣẹ́ eṣu nitori o n paniyan, o si n 
purọ bi eṣu naa ti i ṣe. Ṣugbọn ọjọ kan n bọ nigba ti Oluwa yoo sọ wi pe, “Ẹ mu awọn ọta Mi wọnyi wa ki ẹ si 
pa wọn.” Nigba naa ni awọn olododo yoo wà pẹlu Oluwa wọn nigba ti ibinu ododo Rẹ yoo dà sori awọn ti n 
sọrọ odi si I. Awọn olododo ti wọn yoo wa pẹlu Rẹ ninu ogo yoo pa awọn ti n pa aye run ti wọn si n ṣe 
inunibini si awọn eniyan mimọ Ọlọrun. Igba ijọ yii ni igba ijọ “yiyi eti ọtun ti a ba gba ọ ni osi,” o jẹ igba idaamu 
ti o buru jai; ṣugbọn ọjọ kan n bọ nigba ti Otitọ yoo leke. Tani yoo si duro ninu ina rẹ ti yoo si la? Awọn ẹni 
irapada Oluwa nikan ni.

“Emi yoo fun un ni Irawọ-Owurọ.”

Gẹgẹ bi Ifihan 22:16 ati Peteru Keji 1:19 ti wi; Jesu ni Irawọ-Owurọ.

“Emi ni gbongbo ati Ọmọ-bibi Dafidi, Irawọ-Owurọ Ti n tan.”

“Titi ti ilẹ yoo fi mọ, ti Irawọ-Owurọ yoo fi yọ ni ọkan yin.”

Nitori naa, Ẹmi Funrararẹ n ṣe ileri ti o jẹ mọ Oun Tikalararẹ fun awọn ayanfẹ Igba Okunkun ati fun awọn 
igba ijọ eyi ti n bọ wa.

Gẹgẹ bi a ti sọ tẹlẹ, Jesu n fi ara Rẹ han pẹlu awọn ojiṣẹ-Ohun-Ọlọrun fun igba ijọ kọọkan. Wọn maa n 
gba iṣipaya Ọrọ Ọlọrun fun igba ijọ kọọkan lati ọwọ Rẹ. Iṣipaya Ọrọ Ọlọrun yii ni o maa n mu awọn ayanfẹ 
Ọlọrun jade kuro ninu aye wa si inu idapọ kikun pẹlu Jesu Kristi. Awọn ojiṣẹ-Ohun-Ọlọrun yii ni a pe ni irawọ 
nitori pe wọn n tan pẹlu Imọlẹ ti a yá tabi ti a gba tan lati ọdọ Ọmọ naa, ani Jesu. A pe wọn ni irawọ nitori pe 
wọn jẹ “ẹni ti n tan imọlẹ” ni oru. Nitori naa, ninu okunkun ẹṣẹ wọn n mu Imọlẹ Ọlọrun tọ awọn eniyan Rẹ wa.

Igba Okunkun ni eyi. Ara ọ̀tọ̀ ni iṣokunkun dudu yii nitori Ọrọ Oluwa ti fẹrẹ poora patapata kuro lọwọ 
awọn eniyan. Imọ Ọga Ogo Julọ ti fẹrẹẹ di ohun àwàti. Iku ti ṣẹgun ọgọọrọ ninu iye awọn onigbagbọ titi ti a ti 
fẹrẹ run ẹgbẹ wọn tan. Titi de akoko yii, awọn nnkan ti Ọlọrun ko i ti rẹlẹ bayi ri o si dabi ẹni pe laisi aniani 
Satani yoo ṣẹgun awọn ọmọ Ọlọrun.

Bi awọn eniyan kan ba wa ti wọn nilo ileri Ilẹ kan ni ibi ti òru ko ni si, awọn eniyan Igba Okunkun yii ni. Idi 
ni yii ti Ẹmi fi n ṣe ileri Irawọ-Owurọ fun wọn. O n sọ fun wọn wi pe Olu-Irawọ naa, ani Jesu, Ẹni Ti N gbe inu 
Imọlẹ ti ẹnikẹni ko lee sunmọ yoo Tikalararẹ di imọlẹ wọn ninu Ijọba Rẹ Ti n bọ wa. Ko nilo awọn irawọ (awọn 
ojiṣẹ-Ohun-Rẹ) lati fun wọn ni imọlẹ ninu okunkun mọ. Jesu Funrararẹ ni yoo maa ba wọn sọrọ loju-koro-ju 
ni ipo ti O fi wọn si gẹgẹ bi ajumọ-jọba pẹlu Rẹ ninu Ijọba Rẹ.

Irawọ owurọ ni a maa n ri nigba ti imọlẹ oorun ba ṣẹṣẹ bẹrẹ si i là. Nigba ti Oorun wa (Jesu) ba de, a ko 
ni nilo awọn ojiṣẹ-Ohun Rẹ mọ; Yoo Funrararẹ mu iṣẹ-iranṣẹ ayọ Rẹ wa fun wa; bi O si Ti n jọba ninu Ijọba 
Rẹ ti a si n gbe niwaju Rẹ, Imọlẹ Ọrọ naa ni yoo maa mọlẹ sii siwaju ati siwaju si ni Ọjọ wa Pipe naa.

Ki wa ni nnkan miiran ti a lee ni ifẹ-ọkan si ju Jesu Funrararẹ lọ? Oun ha kọ ni ohun gbogbo, ani Ohun 
Pipe Gbogbo?

Ẹni ti o ba ni eti jẹ ki o gbọ ohun ti Ẹmi n sọ fun awọn ijọ. Amin. Bẹẹ naa gẹgẹ, Oluwa Ọlọrun, nipa Ẹmi 
Rẹ, jẹ ki a gbọ Otitọ Rẹ.

